
॥నారదపరివ్రాజకోపనిషత్  ॥

॥నారదపరివ్రాజకోపనిషత్  ॥

పారివ్రాజ్యధర్మపూగాలఙ్కారా  యత్ప్రబోధతః ।
దశప్రణవలక్ష్యార్థం   యాన్తి తం రామమాశ్రయే  ॥
ఓం భద్రం  కర్ణేభిః  శృణుయామ దేవాః ॥
భద్రం  పశ్యేమాక్షభిర్యజత్రాః  ॥
స్థిరైరఙ్గైస్తుష్టువా    ꣳసస్తనూభిః ॥
వ్యశేమ దేవహితం యదాయుః ॥
స్వస్తి న ఇన్ద్రో  వృద్ధశ్రవాః   ॥
స్వస్తి నః పూషా విశ్వదేవాః ॥
స్వస్తి నస్తార్క్ష్యో  అరిష్టనేమిః  ॥
స్వస్తి నో బృహస్పతిర్దధాతు  ॥
ఓం శాన్తిః శాన్తిః శాన్తిః ॥
పరివ్రాట్త్రిశిఖీ   సీతాచూడానిర్వాణమణ్డలమ్
దక్షిణా శరభం స్కన్దం  మహానారాయణాద్వయమ్ ॥
అథ కదాచిత్పరివ్రాజకాభరణో  నారదః సర్వలోకసంచారం
కుర్వన్నపూర్వపుణ్యస్థలాని  పుణ్యతీర్థాని  తీర్థీకుర్వన్నవలోక్య
చిత్తశుద్ధిం  ప్రాప్య  నిర్వైరః  శాన్తో దాన్తః సర్వతో
నిర్వేదమాసాద్య స్వరూపానుసన్ధానమనుసన్ధయ 
నియమానన్దవిశేషగణ్యం  మునిజనైరుపసంకీర్ణం 
నైమిషారణ్యం  పుణ్యస్థలమవలోక్య  సరిగమపధనిస-
సంజ్ఞైర్వైరాగ్యబోధకరైః    స్వరవిశేషైః  ప్రాపఞ్చిక -
పరాఙ్ముఖాఇర్హరికథాలాపైః   స్థావరజఙ్గమనామకై   -
ర్భగవద్భక్తివిశేషాఇర్నరమృగకింపురుషామరకింనర -
అప్సరోగణాన్సంమోహయన్నాగతం బ్రహ్మాత్మజం  భగవద్భక్తం
నారదమవలోక్య ద్వాదశవర్షసత్రయాగోపస్థితాః  
శ్రుతాధ్యయనసమ్పన్నాః  సర్వజ్ఞాస్తపోనిష్ఠాపరాశ్చ  

॥నారదపరివ్రాజకోపనిషత్  ॥

జ్ఞానవైరాగ్యసమ్పన్నాః   శౌనకాదిమహర్షయః
ప్రత్యుత్థానం   కృత్వా నత్వా యథోచితాతిథ్యపూర్వకముపవేశయిత్వా
స్వయం సర్వేఽప్యుపవిష్టా భో భగవన్బ్రహ్మపుత్ర కథం
ముక్త్యుపాయోఽస్మాకం వక్తవ్య ఇత్యుక్తస్తాన్స హోవాచ నారదః
సత్కులభవోపనీతః సమ్యగుపనయనపూర్వకం చతుశ్చత్వారింశత్-
సంస్కారసమ్పన్నః స్వాభిమతైకగురుసమీపే  స్వశాఖాధ్యయన-
పూర్వకం సర్వవిద్యాభ్యాసం కృత్వా ద్వాదశవర్షశుశ్రూషా  -
పూర్వకం బ్రహ్మచర్యం  పఞ్చవింశతివత్సరం గార్హస్థ్యం 
పఞ్చవింశతివత్సరం వానప్రస్థాశ్రమం    తద్విధివత్క్రమాన్నిర్వర్త్య
చతుర్విధబ్రహ్మచర్యం  షడ్విధం గార్హస్థ్యం   చతుర్విధం
వానప్రస్థధర్మం   సమ్యగభ్యస్య తదుచితం కర్మ సర్వం నిర్వర్త్య
సాధనచతుష్టయసమ్పన్నః  సర్వసంసారోపరి మనోవాక్కాయ-
కర్మభిర్యథాశానివృత్తస్తథా  వాసనైషణోపర్యపి  నిర్వైరః
శాన్తో దాన్తః సంన్యాసీ పరమహంసాశ్రమేణాస్ఖలితస్వస్వరూప  -
ధ్యానేన దేహత్యాగం కరోతి స ముక్తో భవతి స ముక్తో భవతీత్యుపనిషత్ ॥
ఇతి ప్రథమోపదేశః  ॥ ౧॥
అథ హైనం  భగవన్తం నారదం సర్వే శౌనకాదయః
పప్రచ్ఛుర్భో  భగవన్సంన్యాసవిధిం నో బ్రూహీతి
తానవలోక్య నారదస్తత్స్వరూపం సర్వం పితామహముఖేనైవ
జ్ఞాతుముచితమిత్యుక్త్వా  సత్రయాగపూర్త్యనన్తరం   తైః  సహ
సత్యలోకం గత్వా విధివద్బ్రహ్మనిష్ఠాపరం  పరమేష్ఠినం
నత్వా స్తుత్వా యథోచితం తదాజ్ఞయా  తైః  సహోపవిశ్య
నారదః పితామహమువాచ గురుస్త్వం జనకస్త్వం సర్వవిద్యా-
రహసజ్ఞః  సర్వజ్ఞస్త్వమతో   మత్తో మదిష్టం  రహస్యమేకం
వక్తవ్యం త్వద్వినా మదభిమతరహస్యం వక్తుం కః సమర్థః  ।
కిమితిచేత్పారివ్రాజ్యస్వరూపక్రమం   నో బ్రూహీతి  నారదేన
ప్రార్థితః   పరమేష్ఠి సర్వతః సర్వానవలోక్య ముహూర్తమాత్రం
సమాధినిష్ఠో భూత్వా సంసారాతినివృత్యన్వేషణ ఇతి
నిశ్చిత్య నారదమవలోక్య తమాహ పితామహః ।
పురా మత్పుత్ర పురుషసూక్తోపనిషద్రహస్యప్రకారం 

॥నారదపరివ్రాజకోపనిషత్  ॥

నిరతిశయాకారావలమ్బినా విరాట్పురుషేణోపదిష్టం  రహస్యం
తే వివిచ్యోచ్యతే తత్క్రమమతిరహస్యం బాఢమవహితోభూత్వా
శ్రూయతాం  భో నారద విధివదాదావనుపనీతోపనయానన్తరం
తత్సత్కులప్రసూతః  పితృమాతృవిధేయః పితృసమీపాదన్యత్ర
సత్సమ్ప్రదాయస్థం  శ్రద్ధావన్తం    సత్కులభవం శ్రోత్రియం 
శాస్త్రవాత్సల్యం  గుణవన్తమకుటిలం సద్గురుమాసాద్య  నత్వా
యథోపయోగశుశ్రూషాపూర్వకం  స్వాభిమతం విజ్ఞాప్య
ద్వాదశవర్షసేవాపురఃసరం  సర్వవిద్యాభ్యాసం కృత్వా
తదనుజ్ఞయా  స్వకులానురూపామభిమతకన్యాం వివాహ్య
పఞ్చవింశతివత్సరం గురుకులవాసం కృత్వాథ గుర్వనుజ్ఞయా
గృహస్థోచితకర్మ  కుర్వన్దౌర్బ్రాహ్మణ్యనివృత్తిమేత్య
స్వవంశవృద్ధికామః  పుత్రమేకమాసాద్య  గార్హస్థ్యోచిత  -
పఞ్చవింశతివత్సరం తీర్త్వా తతః పఞ్చచింశతివత్సరపర్యన్తం
త్రిషవణముదకస్పర్శనపూర్వకం  చతుర్థకాలమేకవారమాహార -
మాహరన్నయమేక ఏవ వనస్థో భూత్వా పురగ్రామప్రాక్తనసఞ్చారం  
విహాయ నికారవిరహితతదాశ్రితకర్మోచితకృత్యం  నిర్వర్త్య
దృష్టశ్రవణవిషయవైతృష్ణ్యమేత్య     చత్వారింశత్సంకార-
సమ్పన్నః సర్వతో విరక్తశ్చిత్తశుద్ధిమేత్యాశాసూయేర్ష్యాహఙ్కారం  
దగ్ధ్వా  సాధనచతుష్టయసమ్పన్నః  సంన్యస్తుమర్హతీత్యుపనిషత్  ॥
ఇతి ద్వితీయోపదేశః ॥౨॥
అథ హైనం  నారదః పితామహం పప్రచ్ఛ  భగవన్కేన
సంన్యాసాధికారీ వేత్యేవమాదౌ సంన్యాసాధికారిణం
నిరూప్య పశ్చాత్సంన్యాసవిధిరుచ్యతే అవహితః శృణు ।
అథ షణ్డః  పతితోఽఙ్గవికలః  స్త్రైణో  బధిరోఽర్భకో
మూకః పాషణ్డశ్చక్రీ  లిఙ్గీ వైఖానసహరద్విజౌ
భృతకాధ్యాపకః శిపివిష్టోఽనగ్నికో  వైరాగ్యవన్తోఽప్యేతే
న సంన్యాసార్హాః  సంన్యస్తా యద్యపి మహావాక్యోపదేశేన
అధికారిణః పూర్వసంన్యాసీ పరమహంసాధికారీ ॥–
పరేణైవాత్మనశ్చాపి  పరస్యైవాత్మనా  తథా ।
అభయం సమవాప్నోతి స పరివ్రాడితి  స్మృతిః ॥ ౧॥

॥నారదపరివ్రాజకోపనిషత్  ॥

షణ్డోఽథ  వికలోఽప్యన్ధో బాలకశ్చాపి పాతకీ ।
పతితశ్చ పరద్వారీ వైఖానసహరద్విజౌ  ॥౨॥
చక్రీ లిఙ్గీ చ పాషణ్డీ శిపివిష్టోఽప్యనగ్నికః  ।
ద్విత్రివారేణ  సంన్యస్తో భృతకాధ్యాపకోఽపి చ ।
ఏతే నార్హన్తి   సంన్యాసమాతురేణ వినా క్రమమ్  ॥ ౩॥
ఆతురకాలః కథమార్యసంమతః ॥–
ప్రాణస్యోత్క్రమణాసన్నకాలస్త్వాతురసంజ్ఞకః   ।
నేతరస్త్వాతురః కాలో ముక్తిమార్గప్రవర్తకః    ॥ ౪॥
ఆతురేఽపి చ సంన్యాసే తత్తన్మన్త్రపురఃసరమ్  ।
మన్త్రావృత్తిం  చ కృత్వైవ  సంన్యసేద్విధివద్బుధః ॥ ౫॥
ఆతురేఽపి క్రమే  వాపి ప్రైషభేదో  న కుత్రచిత్  ।
న మన్త్రం  కర్మరహితం కర్మ మన్త్రమపేక్షతే  ॥౬॥
అకర్మ మన్త్రరహితం  నాతో మన్త్రం  పరిత్యజేత్ ।
మన్త్రం  వినా కర్మ కుర్యాద్భస్మన్యాహుతివద్భవేత్ ॥ ౭॥
విధ్యుక్తకర్మసంక్షేపాత్సంన్యాసస్త్వాతురః స్మృతః ।
తస్మాదాతురసంన్యాసే మన్త్రావృత్తివిధిర్మునే   ॥౮॥
ఆహితాగ్నిర్విరక్తశ్చేద్దేశాన్తరగతో  యది ।
ప్రాజాపత్యేష్టిమప్స్వేవ   నిర్వృత్యైవాథ  సంన్యసేత్ ॥౯॥
మనసా వాథ విధ్యుక్తమన్త్రావృత్త్యాథవా  జలే ।
శ్రుత్యనుష్ఠానమార్గేణ    కర్మానుష్ఠానమేవ  వా ॥ ౧౦॥
సమాప్య సంన్యసేద్విద్వాన్నో చేత్పాతిత్యమాప్నుయాత్ ॥ ౧౧॥
యదా మనసి సఞ్జాతం  వైతృష్ణ్యం   సర్వవస్తుషు ।
తదా సంన్యాసమిచ్ఛేత పతితః స్యాద్విపర్యయే ॥ ౧౨॥
విరక్తః ప్రవ్రజేద్ధీమాన్సరక్తస్తు    గృహే వసేత్ ।
సరాగో నరకం యాతి ప్రవ్రజన్హి   ద్విజాధమః ॥ ౧౩॥
యస్యైతాని  సుగుప్తాని జిహ్వోపస్థోదరం  కరః ।
సంన్యసేదకృతోద్వాహో బ్రాహ్మణో  బ్రహ్మచర్యవాన్  ॥ ౧౪॥

॥నారదపరివ్రాజకోపనిషత్  ॥

సంసారమేవ నిఃసారం దృష్ట్వా  సారదిదృక్షయా ।
ప్రవ్రజన్త్యకృతోద్వాహాః    పరం వైరాగ్యమాశ్రితాః   ॥ ౧౫॥
ప్రవృత్తిలక్షణం   కర్మ జ్ఞానం  సంన్యాసలక్షణమ్ ।
తస్మాజ్జ్ఞానం  పురస్కృత్య సంన్యసేదిహ బుద్ధివాన్  ॥ ౧౬॥
యదా తు విదితం తత్త్వం పరం బ్రహ్మ  సనాతనమ్ ।
తదైకదణ్డం   సంగృహ్య సోపవీతాం శిఖాం త్యజేత్ ॥ ౧౭॥
పరమాత్మనియో రక్తో విరక్తోఽపరమాత్మని ।
సర్వైషణావినిర్ముక్తః  స భైక్షం  భోక్తుమర్హతి  ॥ ౧౮॥
పూజితో వన్దితశ్చైవ   సుప్రసన్నో  యథా భవేత్ ।
తథా చేత్తాడ్యమానస్తు తదా భవతి భైక్షభుక్  ॥ ౧౯॥
అహమేవాక్షరం బ్రహ్మ  వాసుదేవాఖ్యమద్వయమ్ ।
ఇతి భావో ధ్రువో  యస్య తదా భవతి భైక్షభుక్  ॥౨౦॥
యస్మిఞ్శాన్తిః శమః శౌచం సత్యం సన్తోష ఆర్జవమ్  ।
అకిఞ్చనమదమ్భశ్చ స కైవల్యాశ్రమే   వసేత్ ॥౨౧॥
యదా న కురుతే భావం సర్వభూతేషు పాపకమ్ ।
కర్మణా మనసా వాచా తదా భవతి భైక్షభుక్  ॥౨౨॥
దశలక్షణకం ధర్మమనుతిష్ఠన్సమాహితః  ।
వేదాన్తాన్విధివచ్ఛృత్వా సంన్యస్తేదనృణో  ద్విజః ॥౨౩॥
ధృతిః క్షమా దమోఽస్తేయం శౌచమిన్ద్రియనిగ్రహః   ।
ధీర్విద్యా సత్యమక్రోధో  దశకం ధర్మలక్షణమ్ ॥౨౪॥
అతీతాన్న స్మరేద్భోగాన్న తథానాగతానపి ।
ప్రాప్తాంశ్చ  నామినన్దేద్యః  స కైవల్యాశ్రమే   వసేత్ ॥౨౫॥
అన్తస్థానీన్ద్రియాణ్యన్తర్బహిష్ఠాన్విషయాన్బహిః    ।
శక్నోతి యః సదా కర్తుం స కైవల్యాశ్రమే   వసేత్ ॥౨౬॥
ప్రాణే  గతే యథా దేహః సుఖం దుఃఖం న విన్దతి  ।
తథా చేత్ప్రాణయుక్తోఽపి స కైవల్యాశ్రమే   వసేత్ ॥౨౭॥
కౌపీనయుగలం కన్థా దణ్డ ఏకః పరిగ్రహః  ।

॥నారదపరివ్రాజకోపనిషత్  ॥

యతేః పరమహంసస్య నాధికం తు విధీయతే ॥౨౮॥
యది వా కురుతే రాగాదధికస్య పరిగ్రహమ్  ।
రౌరవం నరకం గత్వా తిర్యగ్యోనిషు జాయతే ॥౨౯॥
విశీర్ణాన్యమలాన్యేవ  చేలాని గ్రథితాని  తు ।
కృత్వా కన్థాం  బహిర్వాసో ధారయేద్ధాతురఞ్జితమ్   ॥ ౩౦॥
ఏకవాసా అవాసా వా ఏకదృష్టిరలోలుపః  ।
ఏక ఏవ చరేన్నిత్యం వర్షాస్వేకత్ర  సంవసేత్ ॥ ౩౧॥
కుటుమ్బం పుత్రదారాంశ్చ  వేదాఙ్గాని  చ సర్వశః ।
యజ్ఞం  యజ్ఞోపవీతం  చ త్యక్త్వా గూఢశ్చరీద్యతిః ॥ ౩౨॥
కామః క్రోధస్తథా   దర్పో లోభమోహాదయశ్చ యే ।
తాంస్తు దోషాన్పరిత్యజ్య పరివ్రాణ్నిర్మమో  భవేత్ ॥ ౩౩॥
రాగద్వేషవియుక్తాత్మా సమలోష్టాశ్మకాఞ్చనః  ।
ప్రాణిహింసానివృత్తశ్చ  మునిః స్యాత్సర్వనిఃస్పృహః ॥ ౩౪॥
దమ్భాహఙ్కారనిర్ముక్తో హింసాపైశూన్యవర్జితః   ।
ఆత్మజ్ఞానగుణోపేతో  యతిర్మోక్షమవాప్నుయాత్ ॥ ౩౫॥
ఇన్ద్రియాణాం  ప్రసఙ్గేన   దోషమృచ్ఛత్యసంశయః ।
సంనియమ్య తు తాన్యేవ తతః సిద్ధిం  నిగచ్ఛతి ॥ ౩౬॥
న జాతు కామః కామానాముపభోగేన శామ్యతి ।
హవిషా కృష్ణవర్త్మేవ   భూయ ఏవాభివర్ధతే  ॥ ౩౭॥
శ్రుత్వా  స్పృష్ట్వా  చ భుక్త్వా చ దృష్ట్వా  ఘ్రాత్వా  చయో నరః ।
న హృష్యతి గ్లాయతి  వా స విజ్ఞేయో  జితేన్ద్రియః  ॥ ౩౮॥
యస్య వాఙ్మనసీ శుద్ధే సమ్యగ్గుప్తే   చ సర్వదా ।
స వై సర్వమవాప్నోతి వేదాన్తోపగతం ఫలమ్ ॥ ౩౯॥
సంమానాద్బ్రాహ్మణో నిత్యముద్విజేత విషాదివ ।
అమృతస్యేవ చాకాఙ్క్షేదవమానస్య  సర్వదా ॥ ౪౦॥
సుఖం హ్యవమతః శేతే సుఖం చ ప్రతిబుధ్యతే  ।
సుఖం చరతి లోకేఽస్మిన్నవమన్తా వినశ్యతి ॥ ౪౧॥

॥నారదపరివ్రాజకోపనిషత్  ॥

అతివాదాంస్తితిక్షేత నావమన్యేత కఞ్చన ।
న చేమం దేహమాశ్రిత్య  వైరం  కుర్వీత కేనచిత్ ॥ ౪౨॥
క్రుధ్యన్తం   న ప్రతిక్రుధ్యేదాక్రుష్టః     కుశలం వదేత్ ।
సప్తద్వారావకీర్ణాం  చ న వాచమనృతాం వదేత్ ॥ ౪౩॥
అధ్యాత్మరతిరాసీనో నిరపేక్షో నిరాశిషః ।
ఆత్మనైవ  సహాయేన సుఖార్థీ విచరేదిహ ॥ ౪౪॥
ఇన్ద్రియాణాం  నిరోధేన రాగద్వేషక్షయేణ చ ।
అహింసయా చభూతానామమృతత్వాయ కల్పతే ॥ ౪౫॥
అస్థిస్థూణం   స్నాయుబద్ధం  మాంసశోణితలేపితమ్ ।
చర్మావబద్ధం  దుర్గన్ధి  పూర్ణం  మూత్రపురీషయోః  ॥ ౪౬॥
జరాశోకసమావిష్టం  రోగాయతనమాతురమ్ ।
రజస్వలమనిత్యం చ భూతావాసైమం  త్యజేత్ ॥ ౪౭॥
మాంసాసృక్పూయవిణ్మూత్రస్నాయుమజ్జాస్థిసంహతౌ    ।
దేహే చేత్ప్రీతిమాన్మూఢో భవితా నరకేఽపి సః ॥ ౪౮॥
సా కాలపుత్రపదవీ  సా మాహావీచివాగురా ।
సాసిపత్రవనశ్రేణీ   యా దేహేఽహమితి స్థితిః  ॥ ౪౯॥
సా త్యాజ్యా సర్వయత్నేన సర్వనాశేఽప్యుపస్థితే  ।
స్ప్రష్టవ్యా  సా న భవ్యేన సశ్వమాంసేవ పుల్కసీ ॥ ౫౦॥
ప్రియేషు  స్వేషు సుకృతమప్రియేషు  చ దుష్కృతమ్ ।
విసృజ్య ధ్యానయోగేన బ్రహ్మాప్యేతి  సనాతనమ్ ॥ ౫౧॥
అనేన విధినా సర్వాంస్త్యక్త్వా సఙ్గాఞ్శనైః   శనైః  ।
సర్వద్వన్ద్వైర్వినిర్ముక్తో  బ్రహ్మణ్యేవావతిష్ఠతే   ॥ ౫౨॥
ఏక ఏవ చరేన్నిత్యం సిద్ధ్యర్థమసహాయకః   ।
సిద్ధిమేకస్య  పశ్యన్హి న జహాతి న హీయతే ॥ ౫౩॥
కపాలం వృక్షమూలాని కుచేలాన్యసహాయతా ।
సమతా చైవ  సర్వస్మిన్నైతన్ముక్తస్య  లక్షణమ్ ॥ ౫౪॥

॥నారదపరివ్రాజకోపనిషత్  ॥

సర్వభూతహితః శాన్తస్త్రిదణ్డీ  సకమణ్డలుః  ।
ఏకారామః పరివ్రజ్య  భిక్షార్థం  గ్రామమావిశేత్  ॥ ౫౫॥
ఏకో భిక్షుర్యథోక్తః స్యాద్వావేవ మిథునం స్మృతమ్ ।
త్రయో  గ్రామః  సమాఖ్యాత ఊర్ధ్వం  తు నగరాయతే ॥ ౫౬॥
నగరం న హి కర్తవ్యం గ్రామో  వా మిథునం తథా ।
ఏతత్త్రయం  ప్రకుర్వాణః  స్వధర్మాచ్చ్యవతే యతిః ॥ ౫౭॥
రాజవార్తాదితేషాం స్యాద్భిక్షావార్తా పరస్పరమ్ ।
స్నేహపైశూన్యమాత్సర్యం  సంనికర్షాన్న  సంశయః ॥ ౫౮॥
ఏకాకీ నిఃస్పృహస్తిష్ఠేన  హి కేన సహాలపేత్ ।
దద్యాన్నారాయణేత్యేవ ప్రతివాక్యం  సదా యతిః ॥ ౫౯॥
ఏకాకీ చిన్తయేద్బ్రహ్మ మనోవాక్కాయకర్మభిః ।
మృత్యుం చ నాభినన్దేత  జీవితం వా కథంచన ॥౬౦॥
కాలమేవ ప్రతీక్షేత యావదాయుః సమాప్యతే ।
నాభినన్దేత  మరణం నాభినన్దేత  జీవితమ్ ॥౬౧॥
అజిహ్వః షణ్డకః  పఙ్గురన్ధో  బధిర ఏవ చ ।
ముగ్ధశ్చ  ముచ్యతే భిక్షుః షడ్భిరేతైర్న  సంశయః ॥౬౨॥
ఇదమిష్టమిదం  నేతియోఽశ్నన్నపి న సజ్జతి  ।
హితం సత్యం మితం వక్తి  తమజిహ్వం ప్రచక్షతే  ॥౬౩॥
అద్యజాతాం యథా నారీం తథా షోడశవార్షికీమ్  ।
శతవర్షం  చ యో దృష్ట్వా  నిర్వికారః స షణ్డకః  ॥౬౪॥
భిక్షార్థమటనం  యస్య విణ్మూత్రకరణాయ  చ ।
యోజనాన్న పరం యాతి సర్వథా పఙ్గురేవ  సః ॥౬౫॥
తిష్ఠతో  వ్రజతో  వాపి యస్య చక్షుర్న దూరగమ్ ।
చతుర్యుగాం భువం ముక్త్వా పరివ్రాట్  సోఽన్ధ ఉచ్యతే ॥౬౬॥
హితాహితం మనోరామం వచః శోకావహం తు యత్ ।
శ్రుత్వాపి  న శృణోతీవ బధిరః స ప్రకీర్తితః   ॥౬౭॥

॥నారదపరివ్రాజకోపనిషత్  ॥

సాన్నిధ్యే విషయాణాం యః సమర్థో వికలేన్ద్రియః  ।
సుప్తవద్వర్తతే నిత్యం స భిక్షుర్ముగ్ధ ఉచ్యతే ॥౬౮॥
నటాదిప్రేక్షణం  ద్యూతం ప్రమదాసుహృదం  తథా ।
భక్ష్యం భోజ్యముదక్యాం చ షణ్న పశ్యేత్కదాచన ॥౬౯॥
రాగం ద్వేషం మదం మాయాం ద్రోహం  మోహం పరాత్మసు ।
షడేతాని యతిర్నిత్యం మనసాపి న చిన్తయేత్ ॥ ౭౦॥
మఞ్చకం శుక్లవస్త్రం   చ స్త్రీకథాలౌల్యమేవ  చ ।
దివా స్వాపం చయానం చ యతీనాం పాతకాని షట్ ॥ ౭౧॥
దూరయాత్రాం  ప్రయత్నేన  వర్జయేదాత్మచిన్తకః  ।
సదోపనిషదం విద్యామభ్యసేన్ముక్తిహైతుకీమ్  ॥ ౭౨॥
న తీర్థసేవీ  నిత్యం స్యాన్నోపవాసపరో యతిః ।
న చాధ్యయనశీలః స్యాన్న వ్యాఖ్యానపరో భవేత్ ॥ ౭౩॥
అపాపమశఠం వృత్తమజిహ్మం నిత్యమాచరేత్ ।
ఇన్ద్రియాణి  సమాహృత్య కూర్మోఽఙ్గానీవ  సర్వశః ॥ ౭౪॥
క్షీణేన్ద్రియమనోవృత్తిర్నిరాశీర్నిష్పరిగ్రహః   ।
నిర్ద్వన్ద్వో   నిర్నమస్కారో నిఃస్వధాకార ఏవ చ ॥ ౭౫॥
నిర్మమో నిరహఙ్కారో నిరపేక్షో నిరాశిషః ।
వివిక్తదేశసంసక్తో ముచ్యతే నాత్ర సంశయ ఇతి ॥ ౭౬॥
అప్రమత్తః  కర్మభక్తిజ్ఞానసమ్పన్నః   స్వతన్త్రో
వైరాగ్యమేత్య  బ్రహ్మచారీ  గృహీ వానప్రస్థో  వా
ముఖ్యవృత్తికా చేద్బ్రహ్మచర్యం సమాప్య గృహీ
భవేద్గృహాద్వనీ  భూత్వా ప్రవ్రజేద్యదివేతరతథా 
బ్రహ్మచర్యాదేవ  ప్రవ్రజేద్గృహాద్వా    వనాద్వాథ
పునరవ్రతీ  వా వ్రతీ  వా స్నాతకో వాఽస్నాతకో
వోత్సన్నాగ్నిరనగ్నికో వా యదహరేవ విరజేత్తదహరేవ
ప్రవ్రజేత్తద్ధైకే     ప్రాజాపత్యామేవేష్టిం   కుర్వన్యథవా
న కుర్యాదగ్నేయ్యమేవ కుర్యాదగ్నిర్హిప్రాణః   ప్రాణమేవైతయా 

॥నారదపరివ్రాజకోపనిషత్  ॥

కరోతి తస్మాత్త్రైధాతవీయామేవ  కుర్యాదేతైవ  త్రయో  ధాతవో
యదుత సత్త్వం రజస్తమ ఇతి ॥
అయం తేయోనిరృత్వియోయతో జాతో అరోచథాః ।
తం జానన్నగ్న ఆరోహాథానో వర్ధయా  రయిమిత్యనేన
మన్త్రేణాగ్నిమాజిఘ్రేదేశ   వా అగ్నేర్యోనిర్యః ప్రాణః
ప్రాణం  గచ్ఛ స్వాం యోనిం గచ్ఛ
స్వాహేత్యేవమేవైతదాహవనీయాదగ్నిమాహృత్య
పూర్వవదగ్నిమాజిఘ్రేద్యదగ్నిం  న విన్దేదప్సు  జుహుయాదాపో
వై సర్వా దేవతాః సర్వాభ్యో దేవతాభ్యో జుహోమి స్వాహేతి
హుత్వోధృత్య తదుదకం ప్రాశ్నీయాత్సాజ్యం  హవిరనామయం
మోదమితి శిఖాం యజ్ఞోపవీతం  పితరం పుత్రం  కలత్రం  కర్మ
చాధ్యయనం మన్త్రాన్తరం   విసృజ్యైవ
పరివ్రజత్యాత్మవిన్మోక్షమన్త్రైస్త్రైధాతవీయైర్విధేస్తద్బ్రహ్మ   
తదుపాసితవ్యమేవైతదితి  ॥
పితామహం పునః పప్రచ్ఛ  నారదః కథమయజ్ఞోపవీతీ
బ్రాహ్మణ  ఇతి ॥ తమాహ పితామహః ॥
సశిఖం వపనం కృత్వా బహిఃసూత్రం  త్యజేద్బుధః ।
యదక్షరం పరం బ్రహ్మ  తత్సూత్రమితి  ధారయేత్ ॥ ౭౭॥
సూచనాత్సూత్రమిత్యాహుః  సూత్రం  నామ పరం పదమ్ ।
తత్సూత్రం  విదితం యేన స విప్రో వేదపారగః ॥ ౭౮॥
యేన సర్వమిదం ప్రోతం  సూత్రే మణిగణా ఇవ ।
తత్సూత్రం  ధారయేద్యోగీయోగవిత్తత్త్వదర్శనః  ॥ ౭౯॥
బహిఃసూత్రం  త్యజేద్విద్వాన్యోగముత్తమమాస్థితః  ।
బ్రహ్మభావమిదం  సూత్రం  ధారయేద్యః సచేతనః ।
ధారణాత్తస్య సూత్రస్య  నోచ్ఛిష్టో నాశుచిర్భవేత్ ॥౮౦॥
సూత్రమన్తర్గతం   యేషాం జ్ఞానయజ్ఞోపవీతినామ్   ।
తే వై సూత్రవిదో  లోకే తే చ యజ్ఞోపవీతినః  ॥౮౧॥
జ్ఞానశిఖినో  జ్ఞాననిష్ఠా  జ్ఞానయజ్ఞోపవీతినః   ।

॥నారదపరివ్రాజకోపనిషత్  ॥

జ్ఞానమేవ  పరం తేషాం పవిత్రం  జ్ఞానముచ్యతే  ॥౮౨॥
అగ్నేరివ శిఖా నాన్యా యస్య జ్ఞానమయీ  శిఖా ।
స శిఖీత్యుచ్యతే విద్వాన్నేతరే కేశధారిణః ॥౮౩॥
కర్మణ్యధికృతా యే తు వైదికే  బ్రాహ్మణాదయః  ।
తేభిర్ధార్యమిదం  సూత్రం  క్రియాఙ్గం   తద్ధి వై స్మృతమ్ ॥౮౪॥
శిఖా జ్ఞానమయీ యస్య ఉపవీతం చ తన్మయమ్ ।
బ్రాహ్మణ్యం  సకలం తస్య ఇతి బ్రహ్మవిదో  విదురితి ॥౮౫॥
తదేతద్విజ్ఞాయ  బ్రాహ్మణః  పరివ్రజ్య  పరివ్రాడేకశాటీ
ముణ్డోఽపరిగ్రహః   శరీరక్లేశాసహిష్ణుశ్చేదథవా 
యథావిధిశ్చేజ్జాతరూపధరో  భూత్వా సపుత్రమిత్రకలత్రాప్త    -
బన్ధాద్వీని  స్వాధ్యాయం సర్వకర్మాణి సంన్యస్యాయం
బ్రహ్మాణ్డం   చ సర్వం కౌపీనం దణ్డమాచ్ఛాదనం
చ త్యక్త్వా ద్వన్ద్వసహిష్ణుర్న   శీతం న చోష్ణం  న సుఖం
నదుఃఖం న నిద్రా నమానావమానే చ షడూర్మివర్జితో  నిన్దాహఙ్కారమత్సరగర్వదమ్భేర్ష్యాసూయేచ్ఛాద్వేష  -

సుఖదుఃఖకామక్రోధలోభమోహాదీన్విసృజ్య  స్వవపుః
శవాకారమివ స్మృత్వా స్వవ్యతిరిక్తం సర్వమన్తర్బహిరమన్యమానః
కస్యాపి వన్దనమకృత్వా  న నమస్కారో న స్వాహాకారో
న స్వధాకారో న నిన్దాస్తుతిర్యాదృచ్ఛికో  భవేద్యదృచ్ఛా-
లాభసన్తుష్టః  సువర్ణాదీన్న  పరిగ్రహేన్నావాహనం  న విసర్జనం
న మన్త్రం  నామన్త్రం  న ధ్యానం నోపాసనం న లక్ష్యం నాలక్ష్యం
న పృథక్నాపృథక్ న త్వన్యత్ర సర్వత్రానికేతః  స్థిరమతిః శూన్యాగారవృక్షమూలదేవగృహతృణకూటకులాలశాలాగ్నిహోత్ర -

శాలాగ్నిదిగన్తరనదీతటపులినభూగృహకన్దరనిర్ఝరస్థణ్డిలేషు     వనేవా శ్వేతకేతుఋభునిదాఘఋషభదుర్వాసఃసంవర్తకదత్తాత్రేయరైవతక  -

వదవ్యక్తలిఙ్గోఽవ్యక్తాచారో   బాలోన్మత్తపిశాచవదనున్మత్తోన్మత్త-
వదాచరంస్త్రిదణ్డం   శిక్యం పాత్రం  కమణ్డలుం  కటిసూత్రం  చ తత్సర్వం
భూఃస్వాహేత్యప్సు పరిత్యజ్య కటిసూత్రం  చ కౌఓపీనం దణ్డం  వస్త్రం
కమణ్డలుం  సర్వమప్సు విసృజ్యాథ జాతరూపధరశ్చరేదాత్మానమన్విచ్ఛేద్యథా

॥నారదపరివ్రాజకోపనిషత్  ॥

జాతరూపధరో నిర్ద్వన్ద్వో   నిష్పరిగ్రహస్తత్త్వబ్రహ్మమార్గే    సమ్యక్ సమ్పన్నః
శుద్ధమానసః  ప్రాణసన్ధారణార్థం    యథోక్తకాలే కరపాత్రేణాన్యేన  వా
యాచితాహారమాహరన్ లాభలాభే సమోభూత్వా నిర్మమః
శుక్లధ్యానపరాయణోఽధ్యాత్మనిష్ఠః   శుభాశుభకర్మనిర్మూలనపరః
సంన్యస్య పూర్ణానన్దైకబోధస్తద్బ్రహ్మాహమస్మీతి 
బ్రహ్మప్రణవమనుస్మరన్భ్రమరకీటన్యాయేన   శరీరత్రయముత్సృజ్య
సంన్యాసేనైవ  దేహత్యాగం కరోతి స కృతకృత్యో భవతీత్యుపనిషత్ ॥
ఇతి తృతీయోపదేశః ॥ ౩॥
త్యక్త్వా లోకాంశ్చ వేదాంశ్చ విషయానిన్ద్రియాణి  చ ।
ఆత్మన్యేవ స్థితో  యస్తు స యాతి పరమాం గతిమ్ ॥ ౧॥
నామగోత్రాదివరణం  దేశం కాలం శ్రుతం  కులమ్ ।
యయో వృత్తం వ్రతం  శీలం ఖ్యాపయేన్నైవ  సద్యతిః ॥౨॥
న సమ్భాషేత్స్త్రియం  కాఞ్చిత్పూర్వదృష్టాం  చ న స్మరేత్ ।
కథాం చ వర్జయేత్తాసాం  న పశ్యేల్లిఖితామపి  ॥ ౩॥
ఏతచ్చతుష్టయం  మోహాత్స్త్రీణామాచరతో  యతేః ।
చిత్తం విక్రియతేఽవశ్యం  తద్వికారాత్ప్రణశ్యతి ॥ ౪॥
తృష్ణా క్రోధోఽనృతం  మాయా లోభమోహౌ ప్రియాప్రియే   ।
శిల్పం వ్యాఖ్యానయోగశ్చ కామో రాగపరిగ్రహః  ॥ ౫॥
అహఙ్కారో మమత్వం చ చికిత్సా ధర్మసాహసమ్ ।
ప్రాయశ్చిత్తం  ప్రవాసశ్చ  మన్త్రౌషధగరాశిషః  ॥౬॥
ప్రతిషిద్ధాని   చైతాని  సేవమానో వ్రజేదధః  ।
ఆగచ్ఛ గచ్ఛ తిష్ఠేతి  స్వాగతం సుహృదోఽపి వా ॥ ౭॥
సన్మాననం చ న బ్రూయాన్మునిర్మోక్షపరాయణః  ।
ప్రతిగ్రహం   న గృహ్ణీయాన్నైవ   చాన్యం ప్రదాపయేత్  ॥౮॥
ప్రేరయేద్వా  తయా భిక్షుః స్వప్నేఽపి న కదాచన ।
జాయాభ్రాతృసుతాదీనాం  బన్ధూనాం  చ శుభాశుభమ్ ॥౯॥
శ్రుత్వా  దృష్ట్వా  న కమ్పేత శోకహర్షౌ త్యజేద్యతిః ।

॥నారదపరివ్రాజకోపనిషత్  ॥

అహింసాసత్యమస్తేయబ్రహ్మచర్యాపరిగ్రహః   ॥ ౧౦॥
అనౌద్ధత్త్యమదీనత్వం   ప్రసాదః  స్థైర్యమార్జవమ్   ।
అస్నేహో గురుశుశ్రూషా  శ్రద్ధా  క్షాన్తిర్దమః  శమః ॥ ౧౧॥
ఉపేక్షా ధైర్యమాధుర్యే  తితిక్షా కరుణా తథా ।
హ్రీస్తథా   జ్ఞానవిజ్ఞానే   యోగో లఘ్వశనం ధృతిః ॥ ౧౨॥
ఏష స్వధర్మో విఖ్యాతో యతీనాం నియతాత్మనామ్ ।
నిర్ద్వన్ద్వో   నిత్యసత్త్వస్థః  సర్వత్ర సమదర్శనః ॥ ౧౩॥
తురీయః పరమో హంసః సాక్షాన్నారాయణోయతిః ।
ఏకరాత్రం  వసేద్గ్రామే  నగరే పఞ్చరాత్రకమ్  ॥ ౧౪॥
వర్షాభ్యోఽన్యత్ర  వర్షాసు  మాసాంశ్చ చతురో వసేత్ ।
ద్విరాత్రం  వా వసేద్గ్రామే  భిక్షుర్యది వసేత్తదా ॥ ౧౫॥
రాగాదయః ప్రసజ్యేరంస్తేనాసౌ  నారకీ భవేత్ ।
గ్రామాన్తే  నిర్జనే  దేశే నియతాత్మాఽనికేతనః ॥ ౧౬॥
పర్యటేత్కీటవద్భూమౌ వర్షాస్వేకత్ర  సంవసేత్ ।
ఏకవాసా అవాసా వా ఏకదృష్టిరలోలుపః  ॥ ౧౭॥
అదూషయన్సతాం మార్గం  ధ్యానయుక్తో మహీం చరేత్ ।
శుచౌ దేశే సదా భిక్షుః స్వధర్మమనుపాలయన్ ॥ ౧౮॥
పర్యటేత సదాయోగీ వీక్షయన్వసుధాతలమ్ ।
న రాత్రౌ న చ మధ్యాహ్నే సన్ధ్యయోర్నైవ   పర్యటన్ ॥ ౧౯॥
న శూన్యే న చ దుర్గే వా ప్రాణిబాధాకరే  న చ ।
ఏకరాత్రం  వసేద్గ్రామే  పత్తనే తు దినత్రయమ్  ॥౨౦॥
పురే దినద్వయం భిక్షుర్నగరే పఞ్చరాత్రకమ్  ।
వర్షాస్వేకత్ర  తిష్ఠేత  స్థానే  పుణ్యజలావృతే ॥౨౧॥
ఆత్మవత్సర్వభూతాని పశ్యన్భిక్షుశ్చరేన్మహీమ్ ।
అన్ధవత్కుఞ్జవచ్చైవ    బధిరోన్మత్తమూకవత్ ॥౨౨॥
స్నానం త్రిషవణం  ప్రోక్తం   బహూదకవనస్థయోః  ।
హంసే తు సకృదేవ స్యాత్పరహంసే న విద్యతే ॥౨౩॥

॥నారదపరివ్రాజకోపనిషత్  ॥

మౌనంయోగాసనంయోగస్తితిక్షైకాన్తశీలతా ।
నిఃస్పృహత్వం సమత్వం చ సప్తైతాన్యైకదణ్డినామ్    ॥౨౪॥
పరహంసాశ్రమస్థో  హి స్నానాదేరవిధానతః ।
అశేషచిత్తవృత్తీనాం  త్యాగం కేవలమాచరేత్ ॥౨౫॥
త్వఙ్మాంసరుధిరస్నాయుమజ్జామేదోస్థిసంహతౌ   ।
విణ్మూత్రపూయే  రమతాం క్రిమీణాం  కియదన్తరమ్ ॥౨౬॥
క్వ శరీరమశేషాణాం శ్లేష్మాదీనాం  మహాచయః ।
క్వ చాఙ్గశోభాసౌభాగ్యకమనీయాదయో  గుణాః ॥౨౭॥
మాంసాసృక్పూయవిణ్మూత్రస్నాయుమజ్జాస్థిసంహతౌ    ।
దేహే చేత్ప్రీతిమాన్మూఢో భవితా నరకేఽపి సః ॥౨౮॥
స్త్రీణామవాచ్యదేశస్య  క్లిన్ననాడీవ్రణస్య   చ ।
అభేదేఽపి మనోమేదాజ్జనః  ప్రాయేణ  వఞ్చ్యతే ॥౨౯॥
చర్మఖణ్డం  ద్విధా భిన్నమపానోద్గారధూపితమ్  ।
యే రమన్తి నమస్తేభ్యః సాహసం కిమతః పరమ్ ॥ ౩౦॥
న తస్య విద్యతే కార్యం న లిఙ్గం  వా విపశ్చితః ।
నిర్మమో నిర్భయః శాన్తో నిర్ద్వన్ద్వోఽవర్ణభోజనః    ॥ ౩౧॥
మునిః కౌపీనవాసాః స్యాన్నగ్నో వా ధ్యానతత్పరః ।
ఏవం జ్ఞానపరో యోగీ బ్రహ్మభూయాయ  కల్పతే ॥ ౩౨॥
లిఙ్గే సత్యపి ఖల్వస్మిఞ్జ్ఞానమేవ  హి కారణమ్ ।
నిర్మోక్షాయేహభూతానాం లిఙ్గగ్రామో   నిరర్థకః  ॥ ౩౩॥
యన్న సన్తం న చాసన్తం నాశ్రుతం  న బహుశ్రుతమ్  ।
న సువృత్తం న దుర్వృత్తం వేద కశ్చిత్స బ్రాహ్మణః  ॥ ౩౪॥
తస్మాదలిఙ్గో ధర్మజ్ఞో బ్రహ్మవృత్తమనువ్రతమ్   ।
గూఢధర్మాశ్రితో  విద్వానజ్ఞానచరితం  చరేత్ ॥ ౩౫॥
సన్దిగ్ధః   సర్వభూతానాం వర్ణాశ్రమవివర్జితః    ।

॥నారదపరివ్రాజకోపనిషత్  ॥

అన్ధవజ్జడవచ్చాపి  మూకవచ్చ మహీం చరేత్ ॥ ౩౬॥
తం దృష్ట్వా  శాన్తమనసం స్పృహయన్తి దివౌకసః ।
లిఙ్గాభావాత్తు  కైవల్యమితి  బ్రహ్మానుశాసనమితి  ॥ ౩౭॥
అథ నారదః పితామహం సంన్యాసవిధిం నో బ్రూహీతి  పప్రచ్ఛ  ।
పితామహస్తథేత్యఙ్గీకృత్యాతురే  వా క్రమే  వాపి
తురీయాశ్రమస్వీకారారార్థం   కృచ్ఛ్రప్రాయశ్చిత్త -
పూర్వకమష్టశ్రాద్ధం    కుర్యాద్దేవర్షిదివ్యమనుష్య  -
భూతపితృమాత్రాత్మేత్యష్టశ్రాద్ధాని     కుర్యాత్ ।
ప్రథమం  సత్యవసుసంజ్ఞకాన్విశ్వాన్దేవాన్దేవశ్రాద్ధే   
బ్రహ్మవిష్ణుమహేశ్వరానృషిశ్రాద్ధే    దేవర్షిక్షత్రియర్షి   -
మనుష్యర్షీన్  దివ్యశ్రాద్ధే  వసురుద్రాదుత్యరూపాన్మనుష్యశ్రాద్ధే   సనకసనన్దనసనత్కుమారసనత్సుజాతాన్భూతశ్రాద్ధే 
మాతృపితామహీప్రపితామహీరాత్మశ్రాద్ధే 
ఆత్మపితృపితామహాఞ్జీవత్పితృకశ్చేత్పితరం  త్యక్త్వా
ఆత్మపితామహప్రపితామహానితి  సర్వత్ర యుగ్మక్లృప్త్యా
బ్రాహ్మణానర్చయేదేకాధ్వరపక్షేఽష్టాధ్వరపక్షే  వా స్వశాఖానుగతమన్త్రైరష్టశ్రాద్ధాన్యష్టదినేషు    
వా
ఏకదినే వా పితృయాగోక్తవిధానేన బ్రాహ్మణానభ్యర్చ్య
ముక్త్యన్తం  యథావిధి నిర్వర్త్య పిణ్డప్రదానాని   నిర్వర్త్య
దక్షిణాతాంబూలైస్తోషయిత్వా  బ్రాహ్మణన్ప్రేషయిత్వా
శేషకర్మసిద్ధ్యర్థం   సప్తకేశాన్విసృజ్య
–’శేషకర్మప్రసిద్ధ్యర్థం    కేశాన్సప్తాష్ట వా ద్విజః ।
సంక్షిప్య వాపయేత్పూర్వం కేశశ్మశ్రునఖాని  చే’తి
సప్తకేశాన్సంరక్ష్య కక్షోపస్థవర్జం   క్షౌరపూర్వకం
స్నాత్వా సాయంసన్ధ్యావన్దనం   నిర్వర్త్య సహస్రగాయత్రీం 
జప్త్వా బ్రహ్మయజ్ఞం   నిర్వర్త్య స్వాధీనాగ్నిముపస్థాప్య
స్వశాఖోపసంహరణం కృత్వా తదుక్తప్రకారేణాజ్యాహుతి -
మాజ్యభాగాన్తం హుత్వాహుతివిధి,న్ సమాప్యాత్మాదిభిస్త్రివారం
సక్తుప్రాశనం  కృత్వాచమనపూర్వకమగ్నిం సంరక్ష్య
స్వయమగ్నేరుత్తరతః కృష్ణజినోపరి  స్థిత్వా  పురాణశ్రవణపూర్వకం

॥నారదపరివ్రాజకోపనిషత్  ॥

జాగరణం కృత్వా చతుర్థయామాన్తే  స్నాత్వా తదగ్నౌ చరుం
శ్రపయిత్వా  పురుషసూక్తేనాన్నస్య షోడశాహుతిర్హుత్వా
విరజాహోమం కృత్వా అథాచమ్య సదక్షిణం వస్త్రం  సువర్ణపాత్రం 
ధేనుం దత్వా సమాప్య బ్రహ్మోద్వాసనం  కృత్వా ।
సంమాసిఞ్చన్తు మరుతః సమిన్ద్రః  సంబృహస్పతిః ।
సంమాయమగ్నిః సిఞ్చత్వాయుషా చ ధనేన చ
బలేన చాయుష్మన్తః కరోతు మేతి ।
యాతే అగ్నే యజ్ఞియా  తనూస్తయేహ్యారోహాత్మాత్మానమ్ ।
అచ్ఛా వసూని కృణ్వన్నస్మే నర్యా పురూణి ।
యజ్ఞో భూత్వా యజ్ఞమాసీద  స్వాం యోనిం జాతవేదో భువ
ఆజాయమానః స క్షయ ఏధీత్యనేనాగ్నిమాత్మన్యారోప్య
ధ్యాత్వాగ్నిం ప్రదక్షిణనమస్కారపూర్వకముద్వాస్య
ప్రాతఃసన్ధ్యాముపాస్య   సహస్రగాయత్రీపూర్వకం 
సూర్యోపస్థానం  కృత్వా నాభిదఘ్నోదకముపవిశ్య
అష్టదిక్పాలకార్ఘ్యపూర్వకం   గాయత్ర్యుద్వాసనం
కృత్వా సావిత్రీం  వ్యాహృతిషు ప్రవేశయిత్వా  ।
అహం వృక్షస్య రేరివ । కీర్తిః  పృష్ఠం  గిరేరివ ।
ఊర్ధ్వపవిత్రో  వాజినీవస్వమృతమస్మి ।
ద్రవిణం  మే సవర్చసం సుమేధా అమృతోక్షితః ।
ఇతి త్రిశఙ్కోర్వేదానువచనమ్  ।
యశ్ఛన్దసామృషభో  విశ్వరూపః । ఛన్దోభ్యోధ్యమృతాత్సంబభూవ  ।
స మేన్ద్రో  మేధయా స్పృణోతు । అమృతస్య దేవధారణోభూయాసమ్ ।
శరీరం మే విచర్షణమ్  । జిహ్వా మే మధుమత్తమా ।
కర్ణాభ్యాం  భూరి విశ్రవమ్  । బ్రహ్మణః  కోశోఽసి మేధయాపిహితః ।
శ్రుతం  మే గోపాయ ।దారేషణాయాశ్చ విత్తేషణాయాశ్చ
లోకేషణాయాశ్చ వ్యుత్థితోఽహం  ఓం భూః సంన్యస్తం మయా
ఓం భువః సంన్యస్తం  మయా ఓం సువః సంన్యస్తం  మయా
ఓం భూర్భువఃసువః సంన్యస్తం  మయేతి మన్ద్రమధ్యమతాలజ -
ధ్వనిభిర్మనసా వాచోచ్చార్యాభయం సర్వభూతేభ్యో
మత్తః సర్వం ప్రవర్తతే   స్వహేత్యనేన జలం ప్రాశ్య  ప్రాచ్యాం  దిశి

16 sanskritdocuments.org



॥నారదపరివ్రాజకోపనిషత్  ॥

పూర్ణాఞ్జలిం   ప్రక్షిప్యోంస్వాహేతి  శిఖాముత్పాఠ్య ।
యజ్ఞోపవీతం  పరమం పవిత్రం  ప్రజాపతేర్యత్సహజం  పురస్తాత్ ।
ఆయుష్యమగ్ర్యం  ప్రతిముఞ్చ్య  శుభ్రం  యజ్ఞోపవీతం  బలమస్తు తేజః ।
యజ్ఞోపవీత  బహిర్న నివసేత్త్వమన్తః ప్రవిశ్య  మధ్యే హ్యజస్రం
పరమం పవిత్రం  యశో బలం జ్ఞానవైరాగ్యం   మేధాం ప్రయచ్ఛేతి
యజ్ఞోపవీతం  ఛిత్త్వా ఉదకాఞ్జలినా  సహ ఓం భూః సముద్రం  గచ్ఛ
స్వాహేత్యప్సు జుహుయాదోం భూః సంన్యస్తం మయా ఓం భువః సంన్యస్తం  మయా
ఓం సువః సంన్యస్తం  మయేతి త్రిరుక్త్వా  త్రివారమభిమన్త్ర్య   తజ్జలం
ప్రాశ్యాచమ్య  ఓం భూః స్వాహేత్యప్సు వస్త్రం  కటిసూత్రమపి  విసృజ్య
సర్వకర్మనిర్వర్తకోఽహమితి స్మృత్వా జాతరూపధరో భూత్వా
స్వరూపానుసన్ధానపూర్వకమూర్ధ్వబాహురుదీచీం 
గచ్ఛేత్పూర్వవద్విద్వత్సంన్యాసీ చేద్గురోః  సకాశాత్ప్రణవ-
మహావాక్యోపదేశం ప్రాప్య  యథాసుఖం విహరన్మత్తః కశ్చిన్నాన్యో
వ్యతిరిక్త ఇతి ఫలపత్రోదకాహారః  పర్వతవనదేవాలయేషు
సంచరేత్సంన్యస్యాథ దిగంబరః సకలసంచారకః
సర్వదానన్దస్వానుభవైకపూర్ణహృదయః    కర్మాతిదూరలాభః
ప్రాణాయామపరాయణః  ఫలరసత్వక్పత్రమూలోదకైర్మోక్షార్థీ 
గిరికన్దరేషు  విసృజేద్దేహం  స్మరంస్తారకమ్ ।
వివిదిషాసంన్యాసీ చేచ్ఛతపథం గత్వాచార్యాదిభిర్విప్రైస్తిష్ఠ   తిష్ఠ మహాభాగ దణ్డం  వస్త్రం
కమణ్డలుం  గృహాణ ప్రణవ  మహావాక్యగ్రహణార్థం 
గురునికటమాగచ్ఛేత్యాచార్యైర్దణ్డకటిసూత్రకౌపీనం   
శాటీమేకాం కమణ్డలుం  పాదాదిమస్తకప్రమాణమవ్రణం 
సమం సౌమ్యమకాకపృష్ఠం  సలక్షణం వైణవం
దణ్డమేకమాచమనపూర్వకం  సఖా మా గోపాయౌజః
సఖాయోఽసీన్ద్రస్య  వజ్రోఽసి  వార్త్రగ్నః  శర్మ మే భవ
యత్పాపం తన్నివారయేతి దణ్డం  పరిగ్రహేజ్జగజ్జీవనం  
జీవనాధారభూతం మా తే మా మన్త్రయస్వ  సర్వదా
సర్వసౌమ్యేతి ప్రణవపూర్వకం  కమణ్డలుం  పరిగ్రహ్య
కౌపీనాధారం కటిసూత్రమోమితి  గుహ్యాచ్ఛాదకం
కౌపీనమోమితి శీతవాతోష్ణత్రాణకరం   దేహైకరక్షణమోమితి
కటిసూత్రకౌపీనవస్త్రమాచమనపూర్వకం   యోగపట్టాభిషిక్తో

॥నారదపరివ్రాజకోపనిషత్  ॥

భూత్వా కృతార్థోఽహమితి  మత్వా స్వాశ్రమాచారపరో  భవేదిత్యుపనిషత్ ॥
ఇతి చతుర్థోపదేశః  ॥ ౪॥
అథ హైనం  పితామహం నారదః పప్రచ్ఛ
భగవన్సర్వకర్మనివర్తకః సంన్యాస ఇతి త్వయైవోక్తః
పునః స్వాశ్రమాచారపరో  భవేదిత్యుచ్యతే ।
తతః పితామహ ఉవాచ ।
శరీరస్య దేహినో జాగ్రత్స్వప్నసుషుప్తితురీయావస్థాః 
సన్తి  తదధీనాః కర్మజ్ఞానవైరాగ్యప్రవర్తకాః   
పురుషా జన్తవస్తదనుకూలాచారాః  సన్తి తథైవ
చేద్భగవన్సంన్యాసాః కతిభేదాస్తదనుష్ఠానభేదాః
కీదృశాస్తత్త్వతోఽస్మాకం  వక్తుమర్హసీతి  ।
తథేత్యఙ్గీకృత్య  తు పితామహేన సంన్యాసభేదైరాచారభేదజ ़్
కథమితి చేత్తత్త్వతస్త్వేక   ఏవ సంన్యాసః అజ్ఞానేనాశక్తివశా -
త్కర్మలోపశ్చ త్రైవిధ్యమేత్య  వైరాగ్యసంన్యాసో
జ్ఞానవైరాగ్యసంన్యాసః   కర్మసంన్యాసశ్చేతి
చాతుర్విధ్యముపాగతస్తద్యథేతి దుష్టమదనాభాచ్చేతి
విషయవైతృష్ణ్యమేత్య   ప్రాక్పుణ్యకర్మవశాత్సంన్యస్తః
స వైరాగ్యసంన్యాసీ  శాస్త్రజ్ఞానాత్పాపపుణ్యలోకానుభవ  -
శ్రవణాత్ప్రపఞ్చోపరతః  క్రోధేర్ష్యాసూయాహఙ్కారా  -
భిమానాత్మకసర్వసంసారం నిర్వృత్య దారేషణాధనేషణా-
లోకేషణాత్మకదేహవాసనాం శాస్త్రవాసనాం  లోకవాసనాం
త్యక్త్వా వమనాన్నమివ ప్రకృతీయం  సర్వమిదం హేయం మత్వా
సాధనచతుష్టయసమ్పన్నో  యః సంన్యసతి స ఏవ జ్ఞానసంన్యాసీ  ।
క్రమేణ  సర్వమభ్యస్య సర్వమనుభూయ జ్ఞానవైరాగ్యాభ్యాం 
స్వరూపానుసన్ధానేన  దేహమాత్రావశిష్టః   సంన్యస్య
జాతరూపధరో భవతి స జ్ఞానవైరాగ్యసంన్యాసీ   ।
బ్రహ్మచర్యం  సమాప్య గృహీ భూత్వా వానప్రస్థాశ్రమమేత్య  
వైరాగ్యభావేఽప్యాశ్రమక్రమానుసారేణ    యః
సంన్యస్యతి స కర్మసంన్యాసీ ।
బ్రహ్మచర్యేణ  సంన్యస్య సంన్యాసాజ్జాతరూపధరో

వైరాగ్యసంన్యాసీ  ।
విద్వత్సంన్యాసీ జ్ఞానసంన్యాసీ  వివిదిషాసంన్యాసీ
కర్మసంన్యాసీ ।
కర్మసంన్యాసోఽపి ద్వివిధః నిమిత్తసంన్యాసోఽనిమిత్తసంన్యాసశ్చేతి ।
నిమిత్తస్త్వాతురః । అనిమిత్తః క్రమసంన్యాసః  ।
ఆతురః సర్వకర్మలోపః ప్రాణస్యోత్క్రమణకాలసంన్యాసః
స నిమిత్తసంన్యాసః ।
దృఢాఙ్గో భూత్వా సర్వం కృతకం నశ్వరమితి దేహాదికం
సర్వం హేయం ప్రాప్య  ।
హంసః శుచిషద్వసురన్తరిక్షసద్ధోతా  వేదిషదతిధిర్దురోణసత్  ।
నృషద్వరసదృతసద్వ్యోమసదబ్జా గోజా ఋతజా అద్రిజా  ఋతం బృహత్ ।
బ్రహ్మవ్యతిరిక్తం  సర్వం నశ్వరమితి నిశ్చిత్యాథో క్రమేణ  యః సంన్యస్యతి
స సంన్యాసోఽనిమిత్తసంన్యాసః ।
సంన్యాసః షడ్విధో భవతి ।
కుటీచకో బహూదకో హంసః పరమహంసః తురీయాతీతోఽవధూతశ్చేతి ।
కుటీచకః శిఖాయజ్ఞోపవీతీ  దణ్డకమణ్డలుధరః   కౌపీనకన్థాధరః
పితృమాతృగుర్వారాధనపరః పిఠరఖనిత్రశిక్యాదిమన్త్రసాధనపర 
ఏకత్రాన్నాదనపరః  శ్వేతోర్ధ్వపుణ్డ్రధారీ   త్రిదణ్డః   ।
బహూదకః శిఖాదికన్థాధరస్త్రిపుణ్డ్రధారీ    కుటీచకవత్సర్వసమో
మధుకరవృత్త్యాష్టకవలాశీ  హంసో జటాధారీ త్రిపుణ్డ్రోర్ధ్వపుణ్డ్రధారీ   
అసంక్లృప్తమాధుకరాన్నాశీ   కౌపీనఖణ్డతుణ్డధారీ   ।
పరమహంసః శిఖాయజ్ఞోపవీతరహితః  పఞ్చగృహేశ్వేకరాత్రాన్నాదనపరః
కరపాత్రీ ఏకకౌపీనధారీ శాటీమేకామేకం వైణవం  దణ్డమేకశాటీధరో
వా భస్మోద్ధూలనపరః  సర్వత్యాగీ ।
తురీయాతీతో గోముఖః ఫలాహారీ । అన్నాహారీ చేద్గృహత్రయే   దేహమాత్రావశిష్టో
దిగంబరః కుణపవచ్ఛరీరవృత్తికః ।
అవధూతస్త్వనియమోఽభిశస్తపతితవర్జనపూర్వకం  సర్వవర్ణేష్వజగర -
వృత్త్యాహారపరః స్వరూపానుసన్ధానపరః  ।
ఆతురో జీవతి చేత్క్రమసంన్యాసః కర్తవ్యః
కుటీచకబహూదకహంసానాం బ్రహ్మచ -

ర్యాశ్రమాదితురీయాశ్రమవత్   కుటీచకాదీనాం
సంన్యాసవిధిః ।
పరమహంసాదిత్రయాణాం  న కటీసూత్రం  న కౌపీనం
న వస్త్రం  న కమణ్డలుర్న  దణ్డః  సార్వవర్ణైక -
భైక్షాటనపరత్వం  జాతరూపధరత్వం విధిః ।
సంన్యాసకాలేఽప్యలంబుద్ధిపర్యన్తమధీత్య 
తదనన్తరం కటీసూత్రం  కౌపీనం దణ్డం  వస్త్రం
కమణ్డలుం  సర్వమప్సు విసృజ్యాథ జాతరూపధరశ్చరేన్న
కన్థావేశో  నాధ్యేతవ్యో న శ్రోతవ్యమన్యత్కిఞ్చిత్ప్రణవాదన్యం
న తర్కం పఠేన్న శబ్దమపి  బృహచ్ఛబ్దాన్నాధ్యాపయేన్న
మహద్వాచోవిగ్లాపనం  గిరా పాణ్యాదినా సంభాషణం
నాన్యస్మాద్వా విశేషేణ న శూద్రస్త్రీపతితోదక్యాసంభాషణం 
న యతేర్దేవపూజా  నోత్సవదర్శనం తీర్థయాత్రావృత్తిః   ।
పునర్యతివిశేషః ।
కుటీచస్యైకత్ర  భిక్షా బహూదకస్యాసంక్లృప్తం 
మాధుకరం హంసస్యాష్టగృహేష్వష్టకవలం 
పరమహంసస్య పఞ్చగృహేషు కరపాత్రం
ఫలాహారో గోముఖం తురీయాతీతస్యావధూతస్యాజగరవృత్తిః
సార్వవర్ణికేషు  యతిర్నైకరాత్రం   వసేన్న కస్యాపి
నమేత్తురీయాతీతావధూతయోర్న జ్యేష్ఠో యో న స్వరూపజ్ఞః
స జ్యేష్ఠోఽపి  కనిష్ఠో హస్తాభ్యాం నద్యుత్తరణం
న కుర్యాన్న వృక్షమారోహేన్నయానాదిరూఢో న
క్రయవిక్రయపరో   న కిఞ్చిద్వినిమయపరో న దామ్భికో
నానృతవాదీ న యతేః కించిత్కర్తవ్యమస్త్యస్తిచేత్సాంకర్యమ్  ।
తస్మాన్మననాదౌ సంన్యాసినామధికారః ।
ఆతురకుటీచకయోర్భూర్లోకో  బహూదకస్య
స్వర్గలోకో  హంసస్య తపోలోకః పరమహంసస్య
సత్యలోకస్తురీయాతీతావధూతయోః స్వాత్మన్యేవ
కైవల్యం  స్వరూపానుసన్ధానేన  భ్రమరకీటన్యాయవత్  ।
యం యం వాపి స్మరన్భావం త్యజత్యన్తే కలేవరమ్ ।

తం తమేవ సమాప్నోతి నాన్యథా శ్రుతిశాసనమ్  ।
తదేవం జ్ఞాత్వా  స్వరూపానుసన్ధానం  వినాన్యథాచారపరో
న భవేత్తదాచారవశాత్తత్తల్లోకప్రాప్తిర్జ్ఞాన     -
వైరాగ్యసమ్పన్నస్య  స్వస్మిన్నేవ ముక్తిరితి న సర్వత్రాచారప్రసక్తి   -
స్తదాచారః ।జాగ్రత్స్వప్నసుషుప్తేష్వేకశరీరస్య  జాగ్రత్కాలే
విశ్వః స్వప్నకాలే తైజసః  సుషుప్తికాలే ప్రాజ్ఞః 
అవస్థాభేదాదవస్థేశ్వరభేదః   కార్యభేదాత్కారణభేదస్తాసు
చతుర్దశకారణానాం  బాహ్యవృత్తయోఽతర్వృతయస్తేషా-
ముపాదానకారణమ్ ।
వృత్తయశ్చత్వారః మనోబుద్ధిరహఙ్కారశ్చిత్తం  చేతి ।
తత్తద్వృత్తివ్యాపారభేదేన  పృథగాచారభేదః ।
నేత్రస్థం   జాగరితం విద్యాత్కణ్ఠే స్వప్నం సమావిశత్ ।
సుషుప్తం హృదయస్థం  తు తురీయంమూర్ధ్ని  సంస్థితమ్  ।
తురీయమక్షరమితి జ్ఞాత్వా  జాగరితే సుషుప్త్యవస్థాపన్న
ఇవ యద్యచ్ఛృతం యద్యదృష్టం  తత్సత్సర్వమవిజ్ఞాతమివ
యో వసేత్తస్య స్వప్నావస్థాయామపి  తాదృగవస్థా భవతి ।
స జీవన్ముక్త ఇతి వదన్తి । సర్వశ్రుత్యర్థప్రతిపాదనమపి    తస్యైవ
ముక్తిరితి । భిక్షుర్నైహికాముష్మికాపేక్షః  ।యద్యపేక్షాస్తి
తదనురూపో భవతి । స్వరూపానుసన్ధానవ్యతిరిక్తాన్యశాస్త్రా  -

భ్యాసైరుష్ట్రకుఙ్కుమభారవద్వ్యర్థో   న యోగశాస్త్ర -
ప్రవృత్తిర్న   సాఙ్ఖ్యశాస్త్రాభ్యాసో   న మన్త్రతన్త్రవ్యాపారః   ।
ఇతరశాస్త్రప్రవృత్తిర్యతేరస్తి    చేచ్ఛవాలఙ్కారవచ్చర్మకారవ-
దతివిదూరకర్మాచారవిద్యాదూరో న ప్రణవకీర్తనపరో  యద్యత్కర్మ
కరోతి తత్తత్ఫలమనుభవతి ఏరణ్డతైలఫేనవదతః   సర్వం పరిత్యజ్య
తత్ప్రసక్తం  మనోదణ్డం  కరపాత్రం  దిగమ్బరం దృష్ట్వా
పరివ్రజేద్భిక్షుః  ।బాలోన్మత్తపిశాచవన్మరణం జీవితం వా న
కాఙ్క్షేత  కాలమేవ ప్రతీక్షేత  నిర్దేశభృతకన్యాయేన  పరివ్రాడితి  ।
తితిక్షాజ్ఞానవైరాగ్యశమాదిగుణవర్జితః    ।
భిక్షామాత్రేణ  జీవి స్యాత్స యతిర్యతివృత్తిహా ॥ ౧॥
న దణ్డధారణేన  న ముణ్డనేన  న వేషేణ న దమ్భాచారేణ

ముక్తిః ।జ్ఞానదణ్డో  ధృతో యేన ఏకదణ్డీ స ఉచ్యతే ।
కాష్ఠదణ్డో  ధృతో యేన సర్వాశీ జ్ఞానవర్జితః   ।
సయాతి నరకాన్ఘోరాన్మహారౌరవసంజ్ఞితాన్   ॥౨॥
ప్రతిష్ఠా  సూకరీవిష్ఠాసమా  గీతా మహర్షిభిః  ।
తస్మాదేనాం పరిత్యజ్య కీటవత్పర్యటేద్యతిః ॥ ౩॥
అయాచితం యథాలాభం భోజనాచ్ఛాదనం భవేత్ ।
పరేచ్ఛయా చ దిగ్వాసాః స్నానం కుర్యాత్పరేచ్ఛయా ॥ ౪॥
స్వప్నేఽపియోయుక్తః స్యాజ్జాగ్రతీవ   విశేషతః ।
ఈదృక్చేష్టః  స్మృతః శ్రేష్ఠో  వరిష్ఠో బ్రహ్మవాదినామ్  ॥ ౫॥
అలాభే న విషాదీ స్యాల్లాభే  చైవ  న హర్షయేత్  ।
ప్రాణయాత్రికమాత్రః    స్యాన్మాత్రాసఙ్గాద్వినిర్గతః    ॥౬॥
అభిపూజితలాభాంశ్చ జుగుప్సేతైవ  సర్వశః ।
అభిపూజితలాభైస్తు  యతిర్ముక్తోఽపి బధ్యతే ॥ ౭॥
ప్రాణయాత్రానిమిత్తం   చ వ్యఙ్గారే  భుక్తవజ్జనే  ।
కాలే ప్రశస్తే   వర్ణానాం  భిక్షార్థం  పర్యటేద్గృహాన్  ॥౮॥
పాణిపాత్రశ్చరన్యోగీ  నాసకృద్భైక్షమాచరేత్  ।
తిష్ఠన్భుఞ్జ్యాచ్చరన్భుఞ్జ్యాన్మధ్యేనాచమనం    తథా ॥౯॥
అబ్ధివద్ధృతమర్యాదా   భవన్తి విశాదాశయాః ।
నియతిం న విముఞ్చన్తి మహాన్తో భాస్కరా ఏవ ॥ ౧౦॥
ఆస్యేన తు యదాహారం గోవన్మృగయతే మునిః ।
తదా సమః స్యాత్సర్వేషు సోఽమృతత్వాయ కల్పతే ॥ ౧౧॥
అనిన్ద్యం  వై వ్రజన్గేహం   నిన్ద్యం  గేహం తు వర్జయేత్  ।
అనావృతే విశేద్ద్వారి  గేహే నైవావృతే  వ్రజేత్  ॥ ౧౨॥
పాంసునా చ ప్రతిచ్ఛన్నశూన్యాగారప్రతిశ్రయః    ।
వృక్షమూలనికేతో వా త్యక్తసర్వప్రియాప్రియః   ॥ ౧౩॥
యత్రాస్తమితశాయీ  స్యాన్నిరగ్నిరనికేతనః ।
యథాలబ్ధోపజీవీ  స్యాన్మునిర్దాన్తో  జితేన్ద్రియః  ॥ ౧౪॥

నిష్క్రమ్య వనమాస్థాయ  జ్ఞానయజ్ఞో  జితేన్ద్రియః  ।
కాలకాఙ్క్షీ చరన్నేవ బ్రహ్మభూయాయ  కల్పతే ॥ ౧౫॥
అభయం సర్వభూతేభ్యో దత్త్వా చరతియోమునిః ।
న తస్య సర్వభూతేభ్యో భయముత్పద్యతే క్వచిత్ ॥ ౧౬॥
నిర్మానశ్చానహఙ్కారో నిర్ద్వన్ద్వశ్ఛిన్నసంశయః   ।
నైవ  క్రుధ్యతి  న ద్వేష్టి నానృతం భాషతే గిరా ॥ ౧౭॥
పుణ్యాయతనచారీ చ భూతానామవిహింసకః ।
కాలే ప్రాప్తే   భవద్భైక్షం  కల్ప్యతే బ్రహ్మభూయసే  ॥ ౧౮॥
వానప్రస్థగృహస్థాభ్యాం    న సంసృజ్యేత కర్హిచిత్  ।
అజ్ఞాతచర్యాం  లిప్సేత న చైనం  హర్ష ఆవిశేత్ ॥ ౧౯॥
అధ్వా సూర్యేణ నిర్దిష్టః   కీటవద్విచరేన్మహీమ్ ।
ఆశీర్యుక్తాని కర్మాణి హింసాయుక్తాని యాని చ ॥౨౦॥
లోకసంగ్రహయుక్తాని  నైవ  కుర్యాన్న కారయేత్ ।
నాసచ్ఛాత్రేషు  సజ్జేత  నోపజీవేత జీవికామ్ ।
అతివాదాంస్త్యజేత్తర్కాన్పక్షం కఞ్చన నాశ్రయేత్  ॥౨౧॥
న శిష్యాననుబధ్నీత గ్రన్థాన్నైవాభ్యసేద్బహూన్    ।
న వ్యాఖ్యాముపయుఞ్జీత  నారమ్భానారభేత్క్వచిత్ ॥౨౨॥
అవ్యక్తలిఙ్గోఽవ్యక్తార్థో   మునిరున్మత్తబాలవత్ ।
కవిర్మూకవదాత్మానం తద్దృష్ట్యా   దర్శయేన్నృణామ్ ॥౨౩॥
న కుర్యాన్న వదేత్కిఞ్చిన్న ధ్యాయేత్సాధ్వసాధు వా ।
ఆత్మారామోఽనయా వృత్త్యా విచరేజ్జడవన్మునిః  ॥౨౪॥
ఏకశ్చరేన్మహీమేతాం నిఃసఙ్గః  సంయతేన్ద్రియః  ।
ఆత్మక్రీడ  ఆత్మరతిరాత్మవాన్సమదర్శనః ॥౨౫॥
బుధో బాలకవత్క్రీడేత్కుశలో జడవచ్చరేత్ ।
వదేదున్మత్తవద్విద్వాన్ గోచర్యాం నైగమశ్చరేత్  ॥౨౬॥
క్షిప్రోఽవమానితోఽసద్భిః  ప్రలబ్ధోఽసూయితోఽపి   వా ।
తాడితః సంనిరుద్ధో వా వృత్త్యా వా పరిహాపితః ॥౨౭॥

విష్ఠితో  మూత్రితో  వాజ్ఞైర్బహుధైవం   ప్రకమ్పితః  ।
శ్రేయస్కామః  కృచ్ఛ్రగత ఆత్మనాత్మానముద్ధరేత్  ॥౨౮॥
సంమాననం పరాం హానింయోగర్ద్ధేః  కురుతే యతః ।
జనేనావమతోయోగీయోగసిద్ధిం  చ విన్దతి  ॥౨౯॥
తథా చరేత వై యోగీ సతాం ధర్మమదూషయన్ ।
జనా యథావమన్యేరన్గచ్ఛేయుర్నైవ   సఙ్గతిమ్  ॥ ౩౦॥
జరాయుజాణ్డజాదీనాం  వాఙ్మనఃకాయకర్మభిః ।
యుక్తః కుర్వీత న ద్రోహం  సర్వసఙ్గాంశ్చ  వర్జయేత్  ॥ ౩౧॥
కామక్రోధౌ  తథా దర్పలోభమోహాదయశ్చ యే ।
తాంస్తు దోషాన్పరిత్యజ్య పరివ్రాడ్  భయవర్జితః  ॥ ౩౨॥
భైక్షాశనం  చ మౌనిత్వం తపో ధ్యానం విశేషతః ।
సమ్యగ్జ్ఞానం  చ వైరాగ్యం  ధర్మోఽయం భిక్షుకే మతః ॥ ౩౩॥
కాషాయవాసాః సతతం ధ్యానయోగపరాయణః ।
గ్రామాన్తే  వృక్షమూలే వా వసేద్దేవాలయేఽపి  వా ॥ ౩౪॥
భైక్షేణ  వర్తయేన్నిత్యం నైకాన్నాశీ  భవేత్క్వచిత్ ।
చిత్తశుద్ధిర్భవేద్యావత్తావన్నిత్యం  చరేత్సుధీః ॥ ౩౫॥
తతః ప్రవ్రజ్య   శుద్ధాత్మా  సంచరేద్యత్ర కుత్రచిత్  ।
బహిరన్తశ్చ సర్వత్ర సమ్పశ్యన్హి జనార్దనమ్  ॥ ౩౬॥
సర్వత్ర విచరేన్మౌనీ వాయువద్వీతకల్మషః ।
సమదుఃఖసుఖః క్షాన్తో హస్తప్రాప్తం   చ భక్షయేత్ ॥ ౩౭॥
నిర్వైరేణ  సమం పశ్యన్ద్విజగోశ్వమృగాదిషు  ।
భావయన్మనసా విష్ణుం  పరమాత్మానమీశ్వరమ్ ॥ ౩౮॥
చిన్మయం పరమానన్దం  బ్రహ్మైవాహమితి   స్మరన్ ।
జ్ఞాత్వైవం   మనోదణ్డం  ధృత్వా ఆశానివృత్తో భూత్వా
ఆశామ్బరధరో భూత్వా సర్వదా మనోవాక్కాయకర్మభిః
సర్వసంసారముత్సృజ్య ప్రపఞ్చావాఙ్ముఖః

స్వరూపానుసన్ధానేన  భ్రమరకీటన్యాయేన  ముక్తో
భవతీత్యుపనిషత్ ॥
ఇతి పఞ్చమోపదేశః ॥ ౫॥
అథ నారదః పితామహమువాచ ।
భగవన్ తదభ్యాసవశాత్ భ్రమకీటన్యాయవత్తదభ్యాసః  కథమితి ।
తమాహ పితామహః ।
సత్యవాగ్జ్ఞానవైరాగ్యాభ్యాం   విశిష్టదేహావశిష్టో
వసేత్ ।జ్ఞానం  శరీరం వైరాగ్యం  జీవనం విద్ధి
శాన్తిదాన్తీ నేత్రే మనోముఖం బుద్ధిః  కలా
పఞ్చవింశతితత్త్వాన్యవయవ అవస్థా
పఞ్చమహాభూతాని కర్మ భక్తిజ్ఞానవైరాగ్యం   శాఖా
జాగ్రత్స్వప్నసుషుప్తితురీయాశ్చతుర్దశకరణాని 
పఙ్కస్తమ్భాకారాణీతి । ఏవమపి నావమతిపఙ్కం కర్ణధార
ఇవ యన్తేవ గజం స్వబుద్ధ్యా  వశీకృత్య స్వవ్యతిరిక్తం సర్వం
కృతకం నశ్వరమితి మత్వా విరక్తః పురుషః సర్వదా
బ్రహ్మాహమితి  వ్యవహరేన్నాన్యత్కిఞ్చిద్వేదితవ్యం స్వవ్యతిరేకేణ ।
జీవన్ముక్తో వసేత్కృతకృత్యో భవతి । న నాహం బ్రహ్మేతి
వ్యవహరేత్కిన్తు బ్రహ్మాహమస్మీత్యజస్రం   జాగ్రత్స్వప్నసుషుప్తిషు  ।
తురీయావస్థాం  ప్రాప్య  తురీయాతీతత్వం వ్రజేద్దివా   జాగ్రన్నక్తం 
స్వప్నం సుషుప్తమర్ధరాత్రం   గతమిత్యేకావస్థాయాం
చతస్రోఽవస్థాస్త్వేకైకకరణాధీనానాం     చతుర్దశకరణానాం  వ్యాపారశ్చక్షురాదీనామ్ ।
చక్షుషో రూపగ్రహణం  శ్రోత్రయోః   శబ్దగ్రహణం 
జిహ్వాయా రసాస్వాదనం ఘ్రాణస్య  గన్ధగ్రహణం 
వచసో వాగ్వ్యాపారః పాణేరాదానం పాదయోః సంచారః
పాయోరుత్సర్గ ఉపస్థస్యానన్దగ్రహణం    త్వచః స్పర్శగ్రహణమ్  ।
తదధీనా చ విషయగ్రహణబుద్ధిః   బుద్ధ్యా  బుద్ధ్యతి
చిత్తేన చేతయత్యహఙ్కారేణాహఙ్కరోతి । విసృజ్య జీవ
ఏతాన్దేహాభిమానేన  జీవో భవతి । గృహాభిమానేన గృహస్థ
ఇవ శరీరే జీవః సంచరతి ।ప్రాగ్దలే   పుణ్యావృత్తిరాగ్నేయాం

నిద్రాలస్యౌ  దక్షిణాయాం క్రౌర్యబుద్ధిర్నైరృత్యాం    పాపబుద్ధిః
పశ్చిమే క్రీడారతిర్వాయవ్యాం  గమనే బుద్ధిరుత్తరే  శాన్తిరీశాన్యే
జ్ఞానం  కర్ణికాయాం  వైరాగ్యం  కేసరేష్వాత్మచిన్తా ఇత్యేవం
వక్త్రం  జ్ఞాత్వా  జీవదవస్థాం  ప్రథమం  జాగ్రద్ద్వితీయం 
స్వప్నం తృతీయం సుషుప్తం చతుర్థం  తురీయం చతుర్భిర్విరహితం
తురీయాతీతమ్ । విశ్వతైజసప్రాజ్ఞతటస్థభేదైరేక      ఏవ ఏకో దేవః
సాక్షీ నిర్గుణశ్చ  తద్బ్రహ్మాహమితి వ్యాహరేత్ ।
నో చేజ్జాగ్రదవస్థాయాం    జాగ్రదాదిచతస్రోఽవస్థాః    స్వప్నే
స్వప్నాదిచతస్రోఽవస్థాః   సుషుప్తే సుషుప్త్యాదిచతస్రోఽవస్థాః 
తురీయే తురీయాదిచతస్రోఽవస్థాః   నత్వేవం తురీయాతీతస్య నిర్గుణస్య  ।
స్థూలసూక్ష్మకారణరూపైర్విశ్వతైజసప్రాజ్ఞేశ్వరైః     
సర్వావస్థాసు  సాక్షీ త్వేక ఏవావతిష్ఠతే  । ఉత తటస్థో ద్రష్టా
తటస్థో న ద్రష్టా  ద్రష్టృత్వాన్న   ద్రష్టైవ   కర్తృత్వభోక్తృత్వ
అహఙ్కారాదిభిః స్పృష్టో జీవః జీవేతరో న స్పృష్టః  । జీవోఽపి
న స్పృష్ట ఇతి చేన్న । జీవాభిమానేన క్షేత్రాభిమానః  ।
శరీరాభిమానేన జీవత్వమ్ । జీవత్వం ఘటాకాశమహాకాశవ-
ద్వ్యవధానేఽస్తి । వ్యవధానవశాదేవ హంసః సోఽహమితి
మన్త్రేణోచ్ఛ్వాసనిఃశ్వాసవ్యపదేశేనానుసన్ధానం   కరోతి ।
ఏవం విజ్ఞాయ  శరీరాభిమానం త్యజేన్న శరీరాభిమానీ భవతి ।
స ఏవ బ్రహ్మేత్యుచ్యతే ।
త్యక్తసఙ్గో  జితక్రోధో  లఘ్వాహారో జితేన్ద్రియః  ।
పిధాయ బుద్ధ్యా  ద్వారాణి మనో ధ్యానే నివేశయేత్ ॥ ౧॥
శూన్యేష్వేవావకాశేషు గుహాసు చ వనేషు చ ।
నిత్యయుక్తః సదాయోగీ ధ్యానం సమ్యగుపక్రమేత్  ॥౨॥
ఆతిథ్యశ్రాద్ధయజ్ఞేషు    దేవయాత్రోత్సవేషు  చ ।
మహాజనేషు సిద్ధ్యర్థీ  న గచ్ఛేద్యోగవిత్క్వచిత్ ॥ ౩॥
యథైనమవమన్యన్తే  జనాః పరిభవన్తి చ ।
తథాయుక్తశ్చేద్యోగీ సతాం వర్త్మ న దూషయేత్ ॥ ౪॥

వాగ్దణ్డః   కర్మదణ్డశ్చ  మనోదణ్డశ్చ  తే త్రయః  ।
యస్యైతే  నియతా దణ్డాః  స త్రిదణ్డీ  మహాయతిః ॥ ౫॥
విధూమే చ ప్రశాన్తాగ్నౌ  యస్తు మాధుకరీం చరేత్ ।
గృహే చ విప్ర్ముఖ్యానాం  యతిః సర్వోత్తమః స్మృతః ॥౬॥
దణ్డభిక్షాం  చ యః కుర్యాత్స్వధర్మే వ్యసనం వినా ।
యస్తిష్ఠతి  న వైరాగ్యం  యాతి నీచయతిర్హి సః ॥ ౭॥
యస్మిన్గృహే  విశేషేణ లభేద్భిక్షాం చ వాసనాత్ ।
తత్ర నోయాతియోభూయః స యతిర్నేతరః స్మృతః ॥౮॥
యః శరీరేన్ద్రియాదిభ్యో  విహీనం సర్వసాక్షిణమ్ ।
పారమార్థిక  విజ్ఞానం  సుఖాత్మానం స్వయంప్రభమ్  ॥౯॥
పరతత్త్వం విజానాతి సోఽతివర్ణాశ్రమీ   భవేత్ ।
వర్ణాశ్రమాదయో   దేహే మాయయా పరికల్పితాః ॥ ౧౦॥
నాత్మనో బోధరూపస్య మమ తే సన్తి సర్వదా ।
ఇతియో వేద వేదాన్తైః  సోఽతివర్ణాశ్రమీ   భవేత్ ॥ ౧౧॥
యస్య వర్ణాశ్రమాచారో   గలితః స్వాత్మదర్శనాత్ ।
స వర్ణానాశ్రమాన్సర్వానతీత్య   స్వాత్మని స్థితః  ॥ ౧౨॥
యోఽతీత్య స్వాశ్రమాన్వర్ణానాత్మన్యేవ   స్థితః  పుమాన్ ।
సోఽతివర్ణాశ్రమీ   ప్రోక్తః   సర్వవేదార్థవేదిభిః  ॥ ౧౩॥
తస్మాదన్యగతా వర్ణా ఆశ్రమా  అపి నారద ।
ఆత్మన్యారోపితాః సర్వే భ్రాన్త్యా  తేనాత్మవేదినా ॥ ౧౪॥
న విధిర్న నిషేధశ్చ వర్జ్యావర్జ్య   కల్పనా ।
బ్రహ్మవిజ్ఞానినామస్తి   తథా నాన్యచ్చ నారద ॥ ౧౫॥
విరజ్య సర్వభూతేభ్య ఆవిరిఞ్చిపదాదపి ।
ఘృణాం విపాఠ్య సర్వస్మిన్పుత్రమిత్రాదికేష్వపి   ॥ ౧౬॥
శ్రద్ధాలుర్ముక్తిమార్గేషు    వేదాన్తజ్ఞానలిప్సయా  ।
ఉపాయనకరో భూత్వా గురుం బ్రహ్మవిదం  వ్రజేత్  ॥ ౧౭॥
సేవాభిః పరితోష్యైనం  చిరకాలం సమాహితః ।

సదా వేదాన్తవాక్యార్థం  శ్రుణుయాత్సుసమాహితః  ॥ ౧౮॥
నిర్మమో నిరహఙ్కారః సర్వసఙ్గవివర్జితః   ।
సదా శాన్త్యాదియుక్తః సన్నాత్మన్వాత్మానమీక్షతే ॥ ౧౯॥
సంసారదోషదృష్ట్యైవ  విరక్తిర్జాయతే   సదా ।
విరక్తస్య తు సంసారాత్సంన్యాసః స్యాన్న సంశయః ॥౨౦॥
ముముక్షుః పరహంసాఖ్యః సాక్షాన్మోక్షైకసాధనమ్ ।
అభ్యసేద్బ్రహ్మవిజ్ఞానం  వేదాన్తశ్రవణాదినా  ॥౨౧॥
బ్రహ్మవిజ్ఞానలాభాయ   పరహంస సమాహ్వయః ।
శాన్తిదాన్త్యాదిభిః సర్వైః  సాధనైః  సహితో భవేత్ ॥౨౨॥
వేదాన్తాభ్యాసనిరతః శాన్తో దాన్తో జితేన్ద్రియః  ।
నిర్భయో నిర్మమో నిత్యో నిర్ద్వన్ద్వో   నిష్పరిగ్రహః  ॥౨౩॥
జీర్ణకౌపీనవాసాః  స్యాన్ముణ్డీ నగ్నోఽథవా భవేత్ ।
ప్రాజ్ఞో  వేదాన్తవిద్యోగీ నిర్మమో నిరహఙ్కృతిః ॥౨౪॥
మిత్రాదిషు  సమో మైత్రః   సమస్తేష్వేవ జన్తుషు ।
ఏకో జ్ఞానీ  ప్రశాన్తాత్మా  స సన్తరతి నేతరః ॥౨౫॥
గురూణాం చ హితేయుక్తస్తత్ర  సంవత్సరం వసేత్ ।
నియమేష్వప్రమాత్తస్తు  యమేషు చ సదాభవేత్ ॥౨౬॥
ప్రాప్య  చాన్తే తతశ్చైవ  జ్ఞానయోగమనుత్తమమ్  ।
అవిరోధేన ధర్మస్య సంచరేత్పృథివీమిమామ్ ॥౨౭॥
తతః సంవత్సరస్యాన్తే జ్ఞానయోగమనుత్తమమ్  ।
ఆశ్రమత్రయముత్సృజ్య   ప్రాప్తశ్చ   పరమాశ్రమమ్  ॥౨౮॥
అనుజ్ఞాప్య  గురూంశ్చైవ  చరేద్ధి పృథివీమిమామ్ ।
త్యక్తసఙ్గో  జితక్రోధో  లఘ్వాహారో జితేన్ద్రియః  ॥౨౯॥
ద్వావిమౌ న విరజ్యేతే విపరీతేన కర్మణా ।
నిరారమ్భో గృహస్థశ్చ  కార్యవాంశ్చైవ  భిక్షుకః ॥ ౩౦॥
మాద్యతి ప్రమదాం  దృష్ట్వా  సురాం పీత్వా చ మాద్యతి ।
తస్మాద్దృష్టివిషం   నారీం దూరతః పరివర్జయేత్  ॥ ౩౧॥

సంభాషణం సహ స్త్రీభిరాలాపః  ప్రేక్షణం  తథా ।
నృత్తం గానం సహాసం చ పరివాదాంశ్చ వర్జయేత్  ॥ ౩౨॥
న స్నానం న జపః పూజా న హోమో నైవ  సాధనమ్ ।
నాగ్నికార్యాదికార్యం చ నైతస్యాస్తీహ  నారద ॥ ౩౩॥
నార్చనం పితృకార్యం చ తీర్థయాత్రా  వ్రతాని  చ ।
ధర్మాధర్మాదికం నాస్తి న విధిర్లౌకికీ  క్రియా  ॥ ౩౪॥
సన్త్యజేత్సర్వకర్మాణి లోకాచారం చ సర్వశః ।
కృమీకీటపతఙ్గాశ్చ  తథాయోగీ వనస్పతీన్ ॥ ౩౫॥
న నాశయేద్బుధో జీవన్పరమార్థమతిర్యతిః  ।
నిత్యమన్తర్ముఖః స్వచ్ఛః ప్రశాన్తాత్మా  స్వపూర్ణధీః  ॥ ౩౬॥
అన్తఃసఙ్గపరిత్యాగీ  లోకే విహర నారద ।
నారాజకే జనపదే చరత్యేకచరో మునిః ॥ ౩౭॥
నిఃస్తుతిర్నిర్నమస్కారో నిఃస్వధాకార ఏవ చ ।
చలాచలనికేతశ్చ యతిర్యాదృచ్ఛికో భవేదిత్యుపనిషత్ ॥
ఇతి షష్ఠోపదేశః  ॥౬॥
అథ యతేర్నియమః కథమితి పృష్టం  నారదం పితామహః
పురస్కృత్య విరక్తః సన్యో వర్షాసు  ధ్రువశీలోఽష్టౌ
మాస్యేకాకీ చరన్నేకత్ర నివసేద్భిక్షుర్భయాత్సారఙ్గవదేకత్ర
న తిష్ఠేస్వగమననిరోధగ్రహణం   న కుర్యాద్ధస్తాభ్యాం
నద్యుత్తరణం న కుర్యాన్న వృక్షారోహణమపి న
దేవోత్సవదర్శనం కుర్యాన్నైకత్రాశీ   న బాహ్యదేవార్చనం
కుర్యాత్స్వవ్యతిరిక్తం సర్వం త్యక్త్వా మధుకరవృత్త్యాహారమహారన్కృశో
భూత్వా మేదోవృద్ధిమకుర్వన్నాజ్యం  రుధిరమివ త్యజేదేకత్రాన్నం
పలలమివ గన్ధలేపనమశుద్ధిలేపనమైవ    క్షారమన్త్యజమివ
వస్త్రముచ్ఛిష్టపాత్రమివాభ్యఙ్గం     స్త్రీసఙ్గమివ 
మిత్రాహ్లాదకం   మూత్రమివ  స్పృహాం గోమాంసమివ జ్ఞాతచరదేశం
చణ్డాలవాటికామివ  స్త్రియమహిమివ  సువర్ణం  కాలకూటమివ

సభాస్థలం  స్మశానస్థలమివ  రాజధానీం కుమ్భీపాకమివ
శవపిణ్డవదేకత్రాన్నం   న దేహాన్తరదర్శనం ప్రపఞ్చవృత్తిం
పరిత్యజ్య స్వదేశముత్సృజ్య జ్ఞాతచరదేశం  విహాయ
విస్మృతపదార్థం  పునః ప్రాప్తహర్ష   ఇవ స్వమానన్దమనుస్మర -
న్స్వశరీరాభిమానదేశవిస్మరణం మత్వా శవమివ హేయముపగమ్య
కారాగృహవినిర్ముక్తచోరవత్పుత్రాప్తబన్ధుభవస్థలం   
విహాయదూరతో వసేత్ ।
అయత్నేన ప్రాప్తమాహరన్బ్రహ్మప్రణవధ్యానానుసన్ధానపరో   
భూత్వా సర్వకర్మనిర్ముక్తః కామక్రోధలోభమోహమద -
మాత్సర్యాదికం దగ్ధ్వా  త్రిగుణాతీతః  షడూర్మిరహితః
షడ్భావవికారశూన్యః । సత్యవాక్ఛుచిరద్రోహీ  గ్రామ
ఏకరాత్రం  పత్తనే పఞ్చరాత్రం  క్షేత్రే పఞ్చరాత్రం  తీర్థే
పఞ్చరాత్రమనికేతః  స్థిరమతిర్నానృతవాదీ  గిరికన్దరేషు
వసేదేక ఏవ ద్వౌ వా చరేత్ గ్రామం  త్రిభిర్నగరం  చతుర్భి-
ర్గ్రామమిత్యేకశ్చరేత్  । భిక్షుశ్చతుర్దశకరణానాం
న తత్రావకాశం  దద్యాదవిచ్ఛిన్నజ్ఞానాద్వైరాగ్యసమ్పత్తి  -
మనుభూయ మత్తో న కశ్చిన్నాన్యో వ్యతిరిక్త ఇత్యాత్మన్యాలోచ్య
సర్వతః స్వరూపమేవ పశ్యఞ్జీవన్ముక్తిమవాప్య  ప్రారబ్ధ  -
ప్రతిభాసనాశపర్యన్తం  చతుర్విధం స్వరూపం జ్ఞాత్వా
దేహపతనపర్యన్తం స్వరూపానుసన్ధానేన  వసేత్ ।
త్రిషవణస్నానం  కుటీచకస్య బహూదకస్య ద్వివారం
హంసస్యైకవారం  పరమహంసస్య మానసస్నానం
తురీయాతీతస్య భస్మస్నానమవధూతస్య వాయవ్యస్నానం
ఊర్ధ్వపుణ్డ్రం   కుటీచకస్య త్రిపుణ్డ్రం   బహూదకస్య
ఊర్ధ్వపుణ్డ్రం   త్రిపుణ్డ్రం   హంసస్య భస్మోద్ధూలనం
పరమహంసస్య తురీయాతీతస్య తిలకపుణ్డ్రమవధూతస్య  న
కిఞ్చిత్ ।తురీయాతీతావధూతయోః ఋతుక్షౌరం కుటీచకస్య
ఋతుద్వయక్షౌరం బహూదకస్య న క్షౌరం హంసస్య
పరమహంసస్య చ న క్షౌరమ్ । అస్తిచేదయనక్షౌరమ్ ।
తురీయాతీతావధూతయోః న క్షౌరమ్ ।కుటీచకస్యైకాన్నం

30 sanskritdocuments.org

మాధుకరం బహూదకస్య హంసపరమహంసయోః కరపాత్రం
తురీయాతీతస్య గోముఖం అవధూతస్యాజగరవృత్తిః ।శాటిద్వయం
కుటీచకస్య బహూదకస్యైకశాటీ  హంసస్య ఖణ్డం
దిగంబరం పరమహంసస్య ఏకకౌపీనం వా తురీయాతీతావధూతయో-
ర్జాతరూపధరత్వం  హంసపరమహంసయోరజినం న త్వన్యేషామ్ ।
కుటీచకబహూదకయోర్దేవార్చనం  హంసపరమహంసయో-
ర్మానసార్చనం తురీయాతీతావధూతయోః సోహంభావనా ।
కుటీచకబహూదకయోర్మన్త్రజపాధికారో  హంసపరమహంసయో-
ర్ధ్యానాధికారస్తురీయాతీతావధూతయోర్న  త్వన్యాధికార-
స్తురీయాతీతావధూతయోర్మహావాక్యోపదేశాధికారః
పరమహంసస్యాపి ।కుటీచకబహూదకహంసానాం
నాన్యస్యోపదేశాధికారః।కుటీచకబహూదకయోర్మానుషప్రణవః
హంసపరమహంసయోరాన్తరప్రణవః  తురీయాతీతావధూతయోర్బ్రహ్మప్రణవః  ।
కుటీచకబహూదకయోః శ్రవణం  హంసపరమహంసయోర్మననం
తురీయాతీతావధూతయోర్నిదిధ్యాసః । సర్వేషామాత్మనుసన్ధానం
విధిరిత్యేవ ముముక్షుః సర్వదా సంసారతారకం తారకమనుస్మర-
ఞ్జీవన్ముక్తో  వసేదధికారవిశేషేణ కైవల్యప్రాప్త్యుపాయ  -
మన్విష్యేద్యతిరిత్యుపనిషత్ ॥
ఇతి సప్తమోపదేశః ॥ ౭॥
అథ హైనం  భగవన్తం పరమేష్ఠినం  నారదః
పప్రచ్ఛ  సంసారతారకం ప్రసన్నో  బ్రూహీతి  ।
తథేతి పరమేష్ఠీ వక్తుముచక్రమే  ఓమితి బ్రహ్మేతి
వ్యష్టిసమష్టిప్రకారేణ    ।కా వ్యష్టిః  కా
సమష్టిః  సంహారప్రణవః  సృష్టిప్రణవ  -
శ్చాన్తర్బహిశ్చోభయాత్మకత్వాత్త్రివిధో
బ్రహ్మప్రణవః   । అన్తఃప్రణవో  వ్యావహారికప్రణవః  ।
బాహ్యప్రణవ  ఆర్షప్రణవః   । ఉభయాత్మకో
విరాట్ప్రణవః । సంహారప్రణవో  బ్రహ్మప్రణవ 
అర్ధమాత్రాప్రణవః    । ఓమితిబ్రహ్మ  । ఓమిత్యేకాక్షర-
మన్తఃప్రణవం  విద్ధి । సచాష్టధా  భిద్యతే ।

అకారోకారమకారార్ధమాత్రానాదబిన్దుకలాశక్తిశ్చేతి    ।
తత్ర చత్వార అకారశ్చాయుతావయవాన్విత ఉకారః
సహస్రావయవాన్వితో  మకారః శతావయవోపేతోఽర్ధమాత్రా  -

ప్రణవోఽనన్తావయవాకారః  । సగుణో విరాట్ప్రణవః సంహారో
నిర్గుణప్రణవ   ఉభయాత్మకోత్పత్తిప్రణవో  యథాప్లుతో
విరాట్ప్లుతః  ప్లుతసంహారో  విరాట్ప్రణవః షోడశమాత్రాత్మకః
షట్త్రింశత్తత్త్వాతీతః   ।షోడశమాత్రాత్మకత్వం
కథమిత్యుచ్యతే । అకారః ప్రథమోకారో  ద్వితీయా మకార-
స్తృతీయార్ధమాత్రా  చతుర్థీ నాదః పఞ్చమీ బిన్దుః
షష్ఠీ కలా సప్తమీ కలాతీతాష్టమీ  శాన్తిర్నవమీ
శాన్త్యతీతా దశమీ ఉన్మన్యేకాదశీ మనోన్మనీ ద్వాదశీ
పురీ త్రయోదశీ  మధ్యమా చతుర్దశీ  పశ్యన్తీ  పఞ్చదశీ
పరా ।షోడశీ పునశ్చతుఃషష్టిమాత్రా  ప్రకృతి -
పురుషద్వైవిధ్యమాసాద్యాష్టావింశత్యుత్తరభేదమాత్రా   -
స్వరూపమాసాద్య సగుణనిర్గుణత్వముపేత్యైకోఽపి   బ్రహ్మప్రణవః 
సర్వాధారః పరంజ్యోతిరేష సర్వేశ్వరో విభుః । సర్వదేవమయః
సర్వప్రపఞ్చాధారగర్భితః  ॥ ౧॥
సర్వాక్షరమయః కాలః సర్వాగమమయః శివః ।
సర్వశ్రుత్యుత్తమో  మృగ్యః సకలోపనిషన్మయః ॥౨॥
భూతం భవ్యం భవిష్యద్యత్త్రికాలోదితమవ్యయమ్  ।
తదప్యోఙ్కారమేవాయం విద్ధి మోక్షప్రదాయకమ్  ॥ ౩॥
తమేవాత్మానమిత్యేతద్బ్రహ్మశబ్దేన  వర్ణితమ్  ।
తదేకమమృతమజరమనుభూయ తథోమితి ॥ ౪॥
సశరీరం సమారోప్య తన్మయత్వం తథోమితి ।
త్రిశరీరం  తమాత్మానం పరంబ్రహ్మ  వినిశ్చిను ॥ ౫॥
పరంబ్రహ్మానుసన్దధ్యాద్విశ్వాదీనాం   క్రమః  క్రమాత్  ।
స్థూలత్వాత్స్థూలభుక్త్వాచ్చ   సూక్ష్మత్వాత్సూక్ష్మభుక్ పరమ్ ॥౬॥
ఐకత్వానన్దభోగాచ్చ  సోఽయమాత్మా చతుర్విధః ।
చతుష్పాజ్జాగరితః  స్థూలః  స్థూలప్రజ్ఞో   హి విశ్వభుక్ ॥ ౭॥

ఏకోనవింశతిముఖః సాష్టాఙ్గః   సర్వగః ప్రభు  ।
స్థూలభుక్  చతురాత్మాథ విశ్వో వైశ్వానరః  పుమాన్ ॥౮॥
విశ్వజిత్ప్రథమః పాదః స్వప్నస్థానగతః  ప్రభుః  ।
సూక్ష్మప్రజ్ఞః   స్వతోఽష్టాఙ్గ  ఏకో నాన్యః పరంతప ॥౯॥
సూక్ష్మభుక్ చతురాత్మాథ తైజసో  భూతరాడయమ్ ।
హిరణ్యగర్భః స్థూలోఽన్తర్ద్వితీయః   పాద ఉచ్యతే ॥ ౧౦॥
కామం కామయతేయావద్యత్ర సుప్తో న కఞ్చన ।
స్వప్నం పశ్యతి నైవాత్ర  తత్సుషుప్తమపి స్ఫుటమ్ ॥ ౧౧॥
ఏకీభూతః సుషుప్తస్థః  ప్రజ్ఞానఘనవాన్సుఖీ   ।
నిత్యానన్దమయోఽప్యాత్మా  సర్వజీవాన్తరస్థితః  ॥ ౧౨॥
తథాప్యానన్దభుక్  చేతోముఖః సర్వగతోఽవ్యయః ।
చతురాత్మేశ్వరః ప్రాజ్ఞస్తృతీయః    పాదసంజ్ఞితః  ॥ ౧౩॥
ఏష సర్వేశ్వరశ్చైష  సర్వజ్ఞః  సూక్ష్మభావనః ।
ఏషోఽన్తర్యామ్యేషయోనిః సర్వస్య ప్రభవాప్యయౌ  ॥ ౧౪॥
భూతానాం త్రయమప్యేతత్సర్వోపరమబాధకమ్  ।
తత్సుషుప్తం హి యత్స్వప్నం మాయామాత్రం  ప్రకీర్తితమ్   ॥ ౧౫॥
చతుర్థశ్చతురాత్మాపి  సచ్చిదేకరసో హ్యయమ్ ।
తురీయావసితత్త్వాచ్చ ఏకైకత్వనుసారతః  ॥ ౧౬॥
జ్ఞాతానుజ్ఞాత్రననుజ్ఞాతృవికల్పజ్ఞానసాధనమ్      ।
వికల్పత్రయమత్రాపి   సుషుప్తం స్వప్నమాన్తరమ్ ॥ ౧౭॥
మాయామాత్రం  విదిత్వైవం  సచ్చిదేకరసో హ్యయమ్ ।
విభక్తో హ్యయమాదేశో న స్థూలప్రజ్ఞమన్వహమ్    ॥ ౧౮॥
న సూక్ష్మప్రజ్ఞమత్యన్తం   న ప్రజ్ఞం   న క్వచిన్మునే ।
నైవాప్రజ్ఞం    నోభయతఃప్రజ్ఞం   న ప్రజ్ఞమాన్తరమ్   ॥ ౧౯॥
నాప్రజ్ఞమపి   న ప్రజ్ఞాఘనం   చాదృష్టమేవ  చ ।
తదలక్షణమగ్రాహ్యం  యద్వ్యవహార్యమచిన్త్య-
మవ్యపదేశ్యమేకాత్మప్రత్యయసారం  ప్రపఞ్చోపశమం

శివం శాన్తమద్వైతం  చతుర్థం  మన్యన్తే స బ్రహ్మ
ప్రణవః  స విజ్ఞేయో  నాపరస్తురీయః సర్వత్ర
భానువన్ముముక్షూణామాధారః స్వయంజ్యోతిర్బ్రహ్మాకాశః
సర్వదా విరాజతే పరంబ్రహ్మత్వాదిత్యుపనిషత్  ॥
ఇతి అష్టమోపదేశః  ॥౮॥
అథ బ్రహ్మస్వరూపం  కథమితి నారదః పప్రచ్ఛ  ।
తం హోవాచ పితామహః కిం బ్రహ్మస్వరూపమితి  ।
అన్యోసావన్యోహమస్మీతి యే విదుస్తే పశవో న స్వభావ-
పశవస్తమేవం జ్ఞాత్వా  విద్వాన్మృత్యుముఖాత్ప్రముచ్యతే
నాన్యః పన్థా విద్యతేఽయనాయ ।
కాలః స్వభావో నియతిర్యదృచ్ఛా

భూతానియోనిః పురుష ఇతి చిన్త్యమ్ ।
సంయోగ ఏషాం నత్వాత్మభావా-

దాత్మా హ్యనీశః సుఖదుఃఖహేతోః ॥ ౧॥
తే ధ్యానయోగానుగతా అపశ్యన్

దేవాత్మశక్తిం  స్వగుణైర్నిగూఢామ్  ।
యః కారణాని నిఖిలాని తాని

కాలాత్మయుక్తాన్యధితిష్ఠత్యేకః  ॥౨॥
తమేకస్మింస్త్రివృతం  షోడశాన్తం

శతార్ధారం  వింశప్రతిత్యరాభిః  ।
అష్టకైః   షడ్భిర్విశ్వరూపైకపాశం

త్రిమార్గభేదం   ద్వినిమిత్తైకమోహమ్  ॥ ౩॥
పఞ్చస్రోతోమ్బుం  పఞ్చయోన్యుగ్రవక్త్రాం 

పఞ్చప్రాణోర్మిం  పఞ్చబుద్ధ్యాదిమూలామ్  ।
పఞ్చావర్తాం పఞ్చదుఃఖౌఘవేగాం

పఞ్చశద్భేదాం పఞ్చపర్వామధీమః ॥ ౪॥
సర్వాజీవే సర్వసంస్థే బృహన్తే

తస్మిన్హంసో  భ్రామ్యతే  బ్రహ్మచక్రే  ।
పృథగాత్మానం ప్రేరితారం  చ మత్వా

జుష్టస్తతస్తేనామృతత్వమేతి    ॥ ౫॥
ఉద్గీథమేతత్పరమం  తు బ్రహ్మ

తస్మింస్త్రయం  స్వప్రతిష్ఠాక్షరం   చ ।
అత్రాన్తరం   వేదవిదో విదిత్వా

లీనాః పరే బ్రహ్మణి  తత్పరాయణాః ॥౬॥
సంయుక్తమేతత్క్షరమక్షరం  చ

వ్యక్తావ్యక్తం  భరతే విశ్వమీశః ।
అనీశశ్చాత్మా బధ్యతే భోక్తృభావా-

జ్జ్ఞాత్వా  దేవం ముచ్యతే సర్వపాశైః  ॥ ౭॥
జ్ఞాజ్ఞౌ  ద్వావజావీశనీశావజా

హ్యేకా భోక్తృభోగార్థయుక్తా  ।
అనన్తశ్చాత్మా విశ్వరూపో హ్యకర్తా

త్రయం  యదా విన్దతే  బ్రహ్మమేతత్  ॥౮॥
క్షరం ప్రధానమమృతాక్షరం  హరః

క్షరాత్మానావీశతే దేవ ఏకః ।
తస్యాభిధ్యానాద్యోజనాత్తత్త్వభావా -

ద్భూయశ్చాన్తే విశ్వమాయానివృత్తిః ॥౯॥
జ్ఞాత్వా  దేవం ముచ్యతే సర్వపాశైః

క్షీణైః  క్లేశైర్జన్మమృత్యుప్రహాణిః     ।
తస్యాభిధ్యానాత్తృతయం దేహభేదే

విశ్వైశ్వర్యం  కేవల ఆత్మకామః ॥ ౧౦॥
ఏతజ్జ్ఞేయం  నిత్యమేవాత్మసంస్థం

నాతః పరం వేదితవ్యం హి కిఞ్చిత్ ।
భోక్తా భోగ్యం ప్రేరితారం  చ మత్వా

సర్వం ప్రోక్తం   త్రివిధం  బ్రహ్మమేతత్  ॥ ౧౧॥
ఆత్మవిద్యా తపోమూలం తద్బ్రహ్మోపనిషత్పరమ్ ।
య ఏవం విదిత్వా స్వరూపమేవానుచిన్తయం-
స్తత్ర కో మోహః కః శోక ఏకత్వమనుపశ్యతః ॥ ౧౨॥

తస్మావిరాడ్భూతం భవ్యం
భవిష్యద్భవత్యనశ్వరస్వరూపమ్ ।

అణోరణీయాన్మహతో మహీయా-
నాత్మాస్య జన్తోర్నిహితో గుహాయామ్ ।

తమక్రతుం  పశ్యతి వీతశోకో
ధాతుఃప్రసాదాన్మహిమానమీశమ్  ॥ ౧౩॥

అపాణిపాదో జవనో గ్రహీతా
పశ్యత్యచక్షుః స శ్రుణోత్యకర్ణః   ।

స వేత్తి వేద్యం న చ తస్యాస్తి వేత్తా
తమాహురగ్ర్యం  పురుషం మహాన్తమ్ ॥ ౧౪॥

అశరీరం శరీరేష్వనవస్థేశ్వవస్థితమ్   ।
మహాన్తం విభుమాత్మానం మత్వా ధీరో న శోచతి ॥ ౧౫॥
సర్వస్య ధాతారమచిన్త్యశక్తిం

సర్వాగమాన్తార్థవిశేషవేద్యమ్  ।
పరాత్పరం పరమం వేదితవ్యం

సర్వావసానే సకృద్వేదితవ్యమ్ ॥ ౧౬॥
కవిం పురాణం పురుషోత్తమోత్తమం

సర్వేశ్వరం సర్వదేవైరుపాస్యమ్  ।
అనాది మధ్యాన్తమనన్తమవ్యయం

శివాచ్యుతామ్భోరుహగర్భభూధరమ్ ॥ ౧౭॥
స్వేనావృతం సర్వమిదం ప్రపఞ్చం

పఞ్చాత్మకం పఞ్చసు వర్తమానమ్ ।
పఞ్చీకృతానన్తభవప్రపఞ్చం

పఞ్చీకృతస్వావయవైరసంవృతమ్  ।
పరాత్పరం యన్మహతో మహాన్తం

స్వరూపతేజోమయశాశ్వతం శివమ్ ॥ ౧౭॥
నావిరతో దుశ్చరితాన్నాశాన్తో నాసమాహితః ।
నాశాన్తమనసో వాపి ప్రజ్ఞానేనైనమాప్నుయాత్    ॥ ౧౮॥

నాన్తఃప్రజ్ఞం   న బహిఃప్రజ్ఞం   న స్థూలం  నాస్థూలం
న జ్ఞానం  నాజ్ఞానం  నోభయతఃప్రజ్ఞమగ్రాహ్య   -
మవ్యవహార్యం స్వాన్తఃస్థితః  స్వయమేవేతి య ఏవం వేద
స ముక్తో భవతి స ముక్తో భవతీత్యాహ భగవాన్పితామహః ।
స్వస్వరూపజ్ఞః  పరివ్రాట్  పరివ్రాడేకాకీ  చరతి
భయత్రస్తసారఙ్గవత్తిష్ఠతి      । గమనవిరోధం న కరోతి ।
స్వశరీరవ్యతిరిక్తం సర్వం త్యక్త్వా ష్ట్పదవృత్త్యా  స్థిత్వా
స్వరూపానుసన్ధానం  కుర్వన్సర్వమనన్యబుద్ధ్యా
స్వస్మిన్నేవ ముక్తో భవతి । స పరివ్రాట్  సర్వక్రియాకారకనివర్తకో
గురుశిష్యశాస్త్రాదివినిర్ముక్తః  సర్వసంసారం విసృజ్య
చామోహితః పరివ్రాట్  కథం నిర్ధనికః  సుఖీ ధనవా-

ఞ్జ్ఞానాజ్ఞానోభయాతీతః   సుఖదుఃఖాతీతః
స్వయంజ్యోతిప్రకాశః  సర్వవేద్యః సర్వజ్ఞః  సర్వసిద్ధిదః
సర్వేశ్వరః సోఽహమితి । తద్విష్ణోః  పరమం పదం యత్ర
గత్వా న నివర్తన్తే యోగినః ।సూర్యో న తత్ర భాతి
న శశాఙ్కోఽపి న స పునరావర్తతే న స పునరావర్తతే
తత్కైవల్యమిత్యుపనిషత్  ॥
ఇతి నవమోపదేశః ॥౯॥
ఓం భద్రం  కర్ణేభిః  శ్రుణుయామ  దేవా ।
భద్రం  పశ్యేమాక్షభిర్యజత్రాః  ।
స్థిరైరఙ్గైస్తుష్టువా    ꣳసస్తనూభిః ।
వ్యశేమ దేవహితం యదాయుః ।
స్వస్తి న ఇన్ద్రో  వృద్ధశ్రవాః   ।
స్వస్తి నః పూషా విశ్వవేదాః ।
స్వస్తి నస్తార్క్ష్యో  అరిష్టనేమిః  ।
స్వస్తి నో బృహస్పతిర్దధాతు  ॥
ఓం శాన్తిః శాన్తిః శాన్తిః ॥
॥ ఇతి నారదపరివ్రాజకోపనిషత్సమాప్తా  ॥

